
MINUTI

Il-Minuti tal-Laqgħa Nru 79 li saret nhar l-Erbgħa 18 ta’ Jannar, 2017 ġew ikkonfermati.

DISKUSSJONI DWAR L-EWTANASJA F’PAJJIŻNA – KONTINWAZZJONI

THE CHAIRPERSON (Onor. Godfrey Farrugia): Nagħti merħba lil dawk kollha preżenti għal din il-laqgħa.  Qabel xejn nixtieq nitlob il-permess tal-Membri ta’ dan il-Kumitat peress li wieħed mill-mistednin ma setax ikun magħna llum u għalhekk se nisimgħu dak li għandu xi jgħidilna permezz tas-sistema telefonika. 

Hawn qbil biex nagħmlu dan?  (Onor. Membri: Iva)

Nixtieq ngħarrafkom ukoll li Dr Anthony Buttigieg, li wkoll kellu jiġi jagħtina l-perżentazzjoni tiegħu llum, mhux se jattendi minħabba mard fil-familja tiegħu. Għaldaqstant naqset persuna oħra li kellha tagħti t-testimonjanza tagħha quddiem dan il-Kumitat.  Din hija l-ħames u l-aħħar laqgħa ta’ dan il-Kumitat u magħna llum se jkollna rappreżentanti mill-Istitut tal-Ġurnalisti Maltin, rappreżentanti mill-Għaqda Studenti tal-Liġi, rappreżentanti mill-Medical Council u l-President tal-ALS Foundation, is-Sur Bjorn Formosa, li se jkellimna permezz tal-telefon.  

Se nibdew billi nkellmu lis-Sur Bjorn Formosa permezz tat-telefon.

Sur Formosa, se nagħtuk ħames minuti sabiex f’isem l-ALS Foundation tagħtina l-opinjoni tagħkom dwar l-ewtanasja.  Nixtieq ngħidlek ukoll li magħna, apparti l-Membri ta’ dan il-Kumitat hawn ukoll l-Istitut tal-Ġurnalisti Maltin, l-Għaqda Studenti tal-Liġi u l-Medical Council.  Apparti minn hekk din il-laqgħa se tkun qiegħda tiġi live streamed fuq il-websajt tal-Parlament. Grazzi. 

IS-SUR BJORN FORMOSA (Chairperson ALS Foundation):  Insellem lil kulħadd u niskuża ruħi talli ma stajtx inkun preżenti magħkom illejla.  Min-naħa tiegħi nixtieq nagħti stampa ċara dwar ix-xogħol tal-Fondazzjoni kif ukoll dwar il-pazjenti tal-ALS, x’inhi s-sitwazzjoni tagħna u l-affarijiet relatati mal-ewtanasja u mal-marda tagħna.  L-ALS hija marda kkomplikata ferm u l-maġġor parti tal-każijiet li għandhom x’jaqsmu mal-ewtanasja huma relatati ma’ neurodegenerative disease.  U nista’ ngħid li huwa diffiċli immens biex wieħed jikkoopja ma’ din il-marda.  Bħala Fondazzjoni qatt ma nistgħu nkunu kontra t-twaqqif ta’ xi liġi li tagħti dritt lil dak li jkun ... 

Meta jkun hemm talba għall-ewtanasja jew għall-assisted death, apparti minn nuqqas ta’ kwalità ta’ ħajja li wieħed ikun qed jesperjenza, il-problema ħafna drabi tkun dik li jew ma jkollhomx min jieħu ħsiebhom jew ma jkollhomx l-istrutturi tajbin biex ikunu jistgħu jibqgħu jieħdu t-trattamenti meħtieġa biex jibqgħu jgħixu jew inkella ma jkollhomx biżżejjed rieda biex jimmaniġġjaw din it-tip ta’ sfida, li fil-każ tal-ALS hija xi ħaġa konsiderevoli.  

Bħala medja pazjent bl-ALS jiġi jiswa madwar €100,000 fis-sena!  U huma ftit dawk li jistgħu jkomplu jgħixu bil-marda tal-ALS għax din hija marda li tavvanza ħafna fi żmien qasir, bħalma hi s-sitwazzjoni tiegħi.  Issa meta pazjent bl-ALS jiġi f’punt bħalma qiegħed fih jien, u ċjoè li jagħżel jekk jibqax jgħix permezz tat-tracheostomy  jew inkella jagħżilx li jmut, 90% tal-pazjenti jagħżlu li jkomplu bil-ħajja li eventwalment twassalhom għall-mewt.  Min jagħżel li jittermina ħajtu, kif għedt aktar qabel, ħafna drabi jagħmlu hekk minħabba l-piż fuq il-familjari tagħhom u minħabba nuqqas ta’ riżorsi.  

Bħala Fondazzjoni aħna nipprovaw intejbu l-kwalità tal-ħajja tal-pazjenti u naraw li jekk persuna tiġi f’dak l-istat, nagħtuha l-opzjoni li tibqa’ tgħix ħajjitha xorta waħda. Aħna naħdmu favur li persuna tkompli tibqa’ tgħix għax sakemm persuna għadha luċida minn moħħha, xorta għandha l-kapaċità li tgħix u tkompli b’ħajjitha.  Fil-fatt bħalissa qegħdin naħdmu fuq proġett li jagħti independent living lil dak li jkun, anke jekk dan ikun fi stat ta’ paraliżi kważi totali.  Dak huwa x-xogħol li nagħmlu.  Issa ovvjament nifhmu l-ħsebijiet ta’ ċerti pazjenti u nemmnu li fil-fażi finali għandhom jiġu trattati bl-aħjar mod possibli u għandu jkun hemm il-proċeduri meħtieġa ...  Ovvjament aħna ma nistgħux inwaqqfu persuna milli tieħu ċerti deċiżjonijiet għaliex nafu li d-diffikultajiet tal-marda huma kbar ħafna.  Grazzi.  

THE CHAIRPERSON:  Nirringrazzjak ħafna u nitolbok tibqa’ fuq il-linja biex isirulek xi mistoqsijiet min-naħa tal-panel tagħna.  Qabel xejn, ħadt pjaċir li bħala Fondazzjoni qegħdin taħdmu favur il-proġett tal-independent living għax din hija xi ħaġa sabiħa u nħeġġiġkom tkomplu taħdmu fuqha.  L-ewwel inti semmejt żewġ affarijiet u nixtieq li nkunu ċari fuqhom.  Fil-fatt inti għedt li min-naħa ta’ pazjenti bl-ALS ikun hemm 90% minnhom li jagħżlu li jtemmu ħajjithom.

IS-SUR BJORN FORMOSA:  F’ċerti każijiet meta jiġu biex jagħmlu t-tracheostomy jew biex imorru in palliative care normalment dak huwa l-perċentwal ...

THE CHAIRPERSON: Dik hija l-perċentwali ta’ Malta jew inkella internazzjonali?  

IS-SUR BJORN FORMOSA:  Dik hija l-perċentwali normali li nsibu madwar id-dinja ... 

THE CHAIRPERSON:  Għedt ukoll li dawk li jbatu mill-ALS ikollhom ukoll problema finanzjarja kif ukoll problema dwar min se jieħu ħsiebhom u fil-fatt għedtilna li dan il-piż normalment jaqa’ fuq il-familjari tagħhom.  Għedtilna wkoll li jista’ jagħti l-każ li ma jeżistux l-istrutturi neċessarji fil-qasam tas-saħħa biex jagħtuhom l-għajnuna mieħtieġa.  

IS-SUR BJORN FORMOSA:  Biex nippreċiża dan il-kumment ma kienx intiż bħala kritika lejn ...  

THE CHAIRPERSON:  Għandek kull dritt li tgħid dak li tħoss.  Bħala panel nista’ nassigurak li aħna ma tkellimniex b’mod politiku u f’dawn il-każijiet kulħadd jinża l-kappell politiku tiegħu.  Fl-aħħar mill-aħħar l-interess tagħna hu li noħorġu rapport li juri l-affarijiet kif qegħdin b’mod fattwali.  Għalhekk inti għandek kull dritt li titkellem b’mod kostruttiv kif fil-fatt għamilt u jien naqbel ma’ dak li għedtilna hawnhekk.  Il-mistoqsijiet tiegħi huma tnejn; illum qegħdin f’sitwazzjoni fejn is-sistema tas-saħħa pubblika għal persuna li għandha pereżempju demm rari, li mhux faċli biex issib bħalu minn madwar id-dinja kollha, dak id-demm jiġi maħżun għal persuna waħda b’nefqa ta’ €300,000 fis-sena!  Issa meta inti qed tgħid li persuna li tbati mill-ALS, bħalma hi l-kondizzjoni tiegħek, u dik il-persuna tiġi bżonn it-tracheostomy, id-Dipartiment tas-Saħħa jrid joħroġ €100,000.  Imma ma taħsibx li dan huwa d-dritt tagħkom li ladarba għandkom bżonn din il-proċedura, din tingħatalkom?  

IS-SUR BJORN FORMOSA:  Fil-każ tiegħi nixtieq inkompli ngħix b’dak il-mod. Ovvjament il-budget tal-Ministeru tas-Saħħa mhux qiegħed f’idi imma jekk toqgħod tikkalkula ...  Però meta persuna tkun qiegħda f’dak l-istat u tkun tixtieq tkompli tgħix, ikun ħafna aktar faċli jekk din il-proċedura tiġi pprovduta mill-Istat.  

THE CHAIRPERSON:  Nixtieq nagħmillek l-aħħar mistoqsija; fis-sitwazzjoni li qiegħed fiha kemm taraha sabiħa l-ħajja?  

IS-SUR BJORN FORMOSA:  F’moħħi għandi ħafna affarijiet x’nixtieq nagħmel u nkun f’liema stat inkun nixtieq nagħmilhom.  Sakemm persuna tkun mentalment luċida nemmen li kulħadd ikun irid jibqa’ jgħix.  Pereżempju t-teoriji li ħareġ bihom Stephen Hawking huma xi ħaġa brillanti u dan ħareġ bihom meta kien f’dik is-sitwazzjoni.  U allura persuna li tkun f’dak l-istat xorta waħda tista’ tkun ta’ benefiċċju għas-soċjetà tagħha.  

THE CHAIRPERSON:  Min-naħa tiegħi nirringrazzjak ħafna.  Issa se jagħmlulek xi mistoqsijiet il-Membri preżenti.  L-Onor. Cutajar.

ONOR. ROBERT CUTAJAR:  Sur Formosa nsellimlek.  Din hija l-ewwel darba li qed ikolli l-opportunità inkellmek u għaldaqstant huwa d-dover tiegħi li nirringrazzjak għax minkejja l-kondizzjoni tiegħek, inti qed tkun ta’ ispirazzjoni għalina u qiegħed tagħmilna konxji dwar kemm għandna verament nibżgħu u ngħożżu l-ħajja.  Min-naħa tiegħi xtaqt nagħmillek mistoqsija.  Inti għadek kif tkellimt dwar l-issue tal-ewtanasja u dwar tmiem il-ħajja.  Bħala ALS diġà ikkomunikajtu b’mod uffiċjali l-pożizzjoni tagħkom vis-à-vis  l-ewtanasja?  Qed nagħmillek din il-mistoqsija għax ma jidhirlix li rajt tali dikjarazzjoni.  Bħala ALS diġà għamiltu l-pożizzjoni tagħkom ċara fejn tidħol l-ewtanasja?

IS-SUR BJORN FORMOSA:  Le.  Bħala Fondazzjoni qatt ma ħriġna stqarrija uffiċjali fuq dan is-suġġett.  Li nista’ ngħidlek hu li aħna naħdmu fuq proġetti favur il-ħajja imma ovvjament nirrispettaw l-opinjoni ta’ kull individwu.

ONOR. ROBERT CUTAJAR:  Grazzi.

THE CHAIRPERSON:  F’isem il-Membri kollha preżenti hawnhekk nixtieq nirringrazzjak u saħħiet.

IS-SUR BJORN FORMOSA:  Nirringrazzjakom ħafna ta’ din l-opportunità u niskuża ruħi li ma stajtx inkun preżenti magħkom.  Grazzi.

THE CHAIRPERSON:  Grazzi.  Issa ngħaddu għat-tieni mistiedna u nsejjaħ magħna lir-rappreżentanti tal-Istitut tal-Ġurnalisti Maltin.  Fil-fatt illejla għandna magħna lis-Sur Karl Wright, lis-Sinjorina Norma Saliba, lis-Sur Mario Schiavone u lis-Sur Roderick Agius.  Jekk m’iniex sejjer żball din hija l-ewwel darba tagħkom li qegħdin tattendu quddiem Kumitat Permanenti tal-Kamra sabiex tagħtu t-testimonjanza tagħkom.  Għaldaqstant nilqagħkom magħna u nispera li l’ quddiem ikun hemm inizjattivi oħra bħal dawn fejn tkunu tistgħu tiġu tagħtu l-opinjoni tagħkom.

IS-SUR KARL WRIGHT (Chairperson tal-Istitut tal-Ġurnalisti Maltin):  Sur President, nirringrazzja lilek u lill-Membri kollha ta’ dan il-Kumitat ta’ din l-istedina.  Naħseb li hija xi ħaġa tajba li niddiskutu temi bħal dawn u min-naħa tagħna ma nsibu ebda oġġezzjoni sabiex jekk fil-futur ikun hemm temi oħrajn li jkunu relattivi għall-ħidma ta’ dan il-Kumitat, aħna nerġgħu niġu mistiedna sabiex nagħtu l-kontribut tagħna fuqhom.  

Fir-rigward tal-ewtanasja, meta tkellimna fuq livell ta’ x’kontribut nistgħu nagħtu bħala Kunsill, anke meta niġu biex ngħaddu l-informazzjoni bħala ġurnalisti lin-nies, qisu l-ewwel ma ddiskutejna kien is-suwiċidju għaliex huwa dak is-suġġett li bażikament rajna jevolvi matul is-snin il-mod ta’ kif jiġi rrapportat.  Kien hemm żmien fejn konna ngħidu li bniedem waqa’ minflok ma ngħidu li għamel suwiċidju imma issa anke minn dik il-frażi ċċaqlaqna.  Illum qisu hemm il-prassi, avolja mhi miktuba mkien, li l-media houses kollha ma jsemmu xejn dwar dawn il-każijiet.  Hemm riċerka li turi li meta tiddissemina fil-mezzi tal-istampa dawn l-affarijiet taf tkun qiegħed twassal messaġġ lil min ikun qiegħed jikkontempla s-suwiċidju!

Imbagħad mis-suwiċidju mxejna għall-ewtanasja u staqsejna lilna nfusna xi tkun il-pożizzjoni tal-ġurnalist fuq dawn il-każijiet.  F’liema sitwazzjoni jsib ruħu ġurnalist meta jiġi biex jiddeċiedi jekk għandux jirrapporta jew le?  Pereżempju jitla’ fil-wiċċ żgur l-aspett tas-sensazzjonaliżmu għax din hija l-issue tagħna, mhux biss fuq l-ewtanasja imma fuq diversi temi oħrajn, fejn qisu jkun hemm l-iskop li inti tkun popolari bl-istorja tiegħek.  Min-naħa l-oħra hawnhekk qegħdin nitkellmu dwar mewt assistita u dawn qisu kienu ż-żewġ affarijiet li semmejna; li tgħin lil xi ħadd biex imut u li allura qisek qiegħed tassisti għall-mewt tiegħu u min-naħa l-oħra li tħalli n-natura tieħu l-kors tagħha.  Hemmhekk għandna dik id-distinzjoni.

Intom staqsejtuna kemm aħna attrezzati u x’mezzi ta’ riċerka għandna fuq dan is-suġġett imma fuq dan il-livell m’għandniex riċerka fuq dan is-suġġett.  Staqsejtuna wkoll x’għajnuna minn terzi jista’ ikollna biex ninformaw b’mod ġust lin-nies fuq issues sensittivi bħal dawn.   U hawnhekk irrid insemmi l-laqgħat li nżommu minn żmien għal żmien.  L-aħħar laqgħa li żammejna kienet ma’ Prof. Mallia u naħseb li kienet laqgħa li fiha fhimna aktar x’inhu għaddej għax naturalment anke min-naħa tar-riċerka, minkejja li m’għandniex ir-riċerka tagħna, xorta nkunu rridu nżommu lilna nfusna abreast ma’ dak li jkun għaddej.  Irrid ngħid ukoll li anke fid-diskussjonijiet tagħna, fejn tidħol il-kodiċi ta’ etika, minkejja li din mhijiex imniżżla, from time to time jitilgħu ċerti mistoqsijiet li jixprunaw ċerta diskussjoni bejn il-ġurnalisti. 

Xi ħaġa oħra li nixtieq insemmi għax naħseb li hija fundamentali hija dwar l-aspett edukattiv.  L-aspett edukattiv, anke għall-ġurnalisti, sab ukoll postu fil-kors li qed jingħata lill-ġurnalisti prospettivi.  Dan il-kors qed isir b’kollaborazzjoni mal-Fondazzjoni Tumas Fenech għall-Edukazzjoni fil-Ġurnaliżmu u aħna tajna l-kontribut tagħna biex fis-sillabu tal-kors, li beda jitħaddem f’Ottubru li għadda fl-MCAST, l-etika ssib postha f’dan is-suġġett.  Jiena nemmen li għalkemm huwa tajjeb li dawn is-suġġetti jiġu diskussi f’Kumitati Parlamentari u ma’ entitajiet oħra differenti, huwa tajjeb ukoll li  nedukaw fuqhom.  

IS-SINJORINA NORMA SALIBA (Viċi President tal-Istitut tal-Ġurnalisti Maltin):  Veru li l-każijiet ta’ suwiċidji ma nirrapportawhomx, però ma jfissirx li ma niddiskutux bejnienta kif se nedukaw lin-nies dwar dan is-suġġett.  U naħseb l-istess ħaġa tista’ tapplika għall-ewtanasja.  Pereżempju ġurnalist irid iżomm il-bilanċ meta jikkumenta fuq xi ħaġa u mhux ixaqleb fuq naħa waħda biss bħalma ġieli ġara f’każi kemm barra minn Malta u kemm hawnhekk.  Min-naħa l-oħra tajjeb li wieħed jeduka aktar lin-nies dwar dan is-suġġett għax nafu li hemm forom differenti ta’ ewtanasja u mhux kull ħaġa tikkwalifika bħala ewtanasja. 

Aħna m’aħniex distakkati minn dak li qed jiġri barra minn Malta u ma jfissirx li għax il-każijiet lokali ma nirrapportawhomx, l-aħbarijiet ta’ barra mhux qed jinfluwenzaw lis-soċjetà Maltija.  Għalhekk tajjeb li wieħed jeduka lin-nies dwar is-suġġett u l-ġurnalist irid iżomm f’moħħu li jrid jagħti l-istampa kollha u mhux jagħti veduta waħda biss.  Inkella jekk se jiddikjara li għandu aġenda, wieħed irid jesponi dik l-aġenda.  Min-naħa tiegħi xorta waħda ma nħossx li meta qed jiġu trattati dawn is-suġġetti għandha tingħata opinjoni waħda imma jrid ikun hemm opinjonijiet diversi.  Jiena naħseb li din hija kwestjoni fejn wieħed għandu jesponi opinjonijiet varji ta’ nies esperti jew intiżi fis-suġġett. 

IS-SUR RODERICK AGIUS (Membru tal-Istitut tal-Ġurnalisti Maltin):  Xtaqt inżid xi ħaġa ma’ dak li kien qed jgħid is-Sur Karl Wright.  F’Diċembru li għadda l-Kunsill kien qed jaħdem fuq ir-reviżjoni tal-kodiċi tal-etika l-ġdid għall-ġurnalisti.  Il-ħsieb hu li jitfasslu linji gwida b’rabta ma’ din it-tema u li jkopri parti mill-kodiċi tal-etika.  L-iskop tad-diskussjoni bejnietna hi li jitfasslu dawn il-linji gwida u li jiġi nkluż ukoll il-feedback tal-edituri tal-media lokali.  Bħalissa għaddejjin b’dan il-proċess u t-tama tagħna hi li sa tmiem din is-sena jkollna l-approvazzjoni - idealment ikun hemm qbil unanimu - mill-media houses kollha.  Għalkemm din l-issue qegħdin niddiskutuha, nixtiequ li fl-aħħar mill-aħħar ikun hemm xi ħaġa konkreta, iswed fuq l-abjad, biex kulħadd ikun aktar ċar.  

Hemm kwestjonijiet oħrajn fejn jekk ikollok persuna li trid li jkollha mewt assistita u tkun tixtieq li tiġi intervistata, bl-approvazzjoni tagħha u tal-qraba, hemmhekk se tinħoloq issue dwar x’se jagħmel l-editur u x’se jagħmel il-ġurnalist.  Se jaċċetta li jippubblika dik l-intervista li jrid dak il-pazjent?  Jiġifieri għandek din l-issue li tista’ titfa’ kemm lill-editur kif ukoll lill-ġurnalista f’pożizzjoni antipatika. 

IS-SUR MARIO SCHIAVONE (Segretarju Ġenerali tal-Istitut tal-Ġurnalisti Maltin):  Jien inħoss li meta persuna tasal fi stat li trid tiddeċiedi jekk tneħħix ħajjitha jew le, dik hija deċiżjoni sensittiva ħafna u privata.  Min-naħa tiegħi ngħid li b’mod ġenerali aħna, bħala media, m’għandniex nirrapportaw każi ta’ ewtanasja.  Issa jekk niltaqa’ ma’ qassis li jitlob hu l-ewtanasja, dak jiġi każ eċċezzjonali.  L-istess ħaġa jekk niltaqa’ ma’ tabib li jitlob għall-ewtanasja.  U f’dawk il-każijiet jibda jidħolli ftit id-dubju dwar jekk għandix nirrapporta jew le dak il-każ.  Imma b’mod ġenerali, fejn ikun hemm każijiet ta’ ċittadini normali li jitolbu għall-ewtanasja, kif diġà ilna nagħmlu għal ħafna snin, ma nirrapportawhomx. 

THE CHAIRPERSON:  Issa ngħaddu għal xi ftit mistoqsijiet min-naħa tal-panel.  Jekk fhimt sew fil-preżentazzjoni tagħkom għedtu li min-naħa tal-entità governattiva jew min-naħa ta’ NGOs jew ta’ xi entitajiet pubbliċi oħrajn li għandhom ċerta stoffa fil-ħajja pubblika, intom rari tirċievu mingħandhom linji gwida jew inkella direzzjoni dwar kif għandkom titrattaw suġġett partikolari.  Dan huwa minnu?  Pereżempju bħalissa qiegħed jiġi f’moħħi l-media pack li ngħata mid-Dipartiment tas-Saħħa dwar kif il-media għandha tħares u titratta b’mod edukattiv is-saħħa sesswali.  Eżempji oħrajn bħal dawn ikollkom jew tridu tkunu aktar proattivi biex tistħarrġu ċerti sitwazzjonijiet? 

Fuq il-kumment li għadda s-Sur Roderick Agius, naħseb l-issue hija li għandu jkun hemm aktar bilanċ milli ħaġa oħra.  Li tintervista fuq ġurnal lil xi ħadd li jixtieq jagħmel l-ewtanasja tista’ tibbilanċjaha billi tintervista persuna oħra li għaddejja mill-istess kundizzjoni imma li ma tixtieqx tagħmel hekk.  B’dan il-mod tkun qed tirrapporta b’mod ġust u b’mod fattwali.  Dik hija osservazzjoni min-naħa tiegħi.  Issa ngħaddi l-kelma lil sħabi Membri.  L-Onor. Cutajar.

ONOR. ROBERT CUTAJAR:  Min-naħa tiegħi nixtieq insellmilkom u nirringrazzjakom talli għoġobkom tilqgħu l-istedina tagħna.  Jiena xtaqt nagħmlilkom mistoqsija; il-fatt li l-istitut tagħkom huwa rappreżentat minn ħafna media houses differenti u anke minn xi freelancers, aħna nafu li qegħdin f’Malta u ovvjament kull kap ta’ kamra tal-aħbarijiet għandu lil xi ħadd fuqu, allura fuq issue bħal din tal-ewtanasja, issibu diffikultajiet sabiex titkellmu fuqhom?  Pereżempju nafu li minn żmien għal żmien jinqalgħu issues partikolari f’pajjiżna u allura nixtieq inkun naf jekk il-ġurnalist Malti huwiex fil-libertà li jikkummenta fuq dak is-suġġett partikolari mingħajr ma jkollu l-indħil min-naħa ta’ fuqu.  

Nafu li għandna media houses li ġejjin minn partiti politiċi u għandna media houses oħrajn li ġejjin minn entitajiet privati, u allura l-mistoqsija tiegħi hija din; issibu din id-diffikultà fejn ġurnalist ma jitħallix fil-libertà sabiex jesprimi l-pożizzjoni tiegħu minħabba li jista’ ikun li xi partit politiku jew xi entità privata tkun ħadet direzzjoni differenti?  Issibuha din jew le?  

IS-SUR KARL WRIGHT:  Naħseb li bħala istitut qatt ma naf – almenu kemm ilni jien bħala President - li kien hemm każ li tressaq għall-attenzjoni tal-istitut f’dan is-sens. Però ma nafx minn media houses oħra jekk kienx hemm xi ħaġa simili.  Jiena ġej minn media house li x-shareholder tagħha hija l-Knisja u allura aħna għandna direzzjoni ċara li tirrifletti l-aġenda tal-Knisja.  Hawnhekk għandna media houses differenti li forsi jistgħu jagħtu l-kontribut tagħhom ukoll.  

IS-SINJORINA NORMA SALIBA:  Jiena kelli esperjenza fejn f’diskussjoni minnhom kont trattajt is-suġġett tal-ewtanasja imma dan kien fuq każ li seħħ barra minn Malta. Hawnhekk jiena qiegħda nitkellem fil-kappa ta’ ġurnalista għall-PBS.  Aħna rridu nżommu bilanċ.  U f’dan il-programm kelli tabib favur l-ewtanasja u kelli attivista mill-moviment favur il-ħajja.  Fil-fatt nista’ ngħid li kienet diskussjoni movimentata mhux ħażin u qanqlet ħafna reazzjonijiet min-nies!  Dan juri li n-nies iridu dawn it-tip ta’ diskussjonijiet u jiena naqbel li għandna nedukawhom aktar lin-nies fuq dawn is-suġġetti.  Ovvjament wieħed irid jara daqsxejn sakemm għandu jesponi dawn it-tip ta’ każi u jekk għandux juri l-identità ta’ dak li jkun jew inkella jaħbiha jekk ikun xi ħadd lokali.  Imma mbagħad sta għall-ġurnalist għax kif forsi diġà rrimarkajna, dawn huma każi li m’hemmx linji gwida fuqhom.  

Sur President, biex inwieġeb il-mistoqsija li għamilt inti, ikolli ngħid li ħafna drabi l-linji gwida noħolquhom aħna stess waqt li nkunu għaddejjin bil-programmi tagħna.  Imma jekk fil-programm tiegħi mxejt b’tali mod, ma jfissirx li s-Sur Wright se jimxi bl-istess mod fil-programm tiegħu.  Ovvjament kulħadd jaf x’inhi l-aġenda tal-PBS u kif dan iżomm bilanċ imma ma jfissirx li kif nimxi jien, se jimxi bħali ġurnalist ieħor.  Apparti minn hekk il-PBS għandu programmi inhouse u għandu programmi li jsiru minn kumpaniji privati u mhux kulħadd jimxi bl-istess mod fil-każi li jkun qiegħed jitratta. Jiġifieri kif imxejt jien ma jfissirx li huwa l-mudell li qed jimxi bih ħaddieħor.  Dawn huma każi sensittivi ta’ morali u etika li kultant naħseb fil-ġurnaliżmu hemm lakuna dwar safejn għandek tasal.  Madankollu jiena nħoss li għandi kuxjenza nadifa u meta trattajt xi każ, trattajtu billi ppreżentajt l-opinjonijiet kemm favur u kemm kontra. 

Naħseb li n-nies ipprovaw jifformaw opinjoni - almenu hekk nittama - minn dak li ġie diskuss.  Min-naħa tiegħi xorta pprovajt noħloq kemm jista’ ikun informazzjoni bl-argumenti favur u kontra tal-kelliema li kelli mistednin għal dak il-programm.  Jiena naraha bħala xi ħaġa fejn wieħed irid ikun awto-dixxiplinat u joqgħod attent dwar kif ipoġġi dawn it-tip ta’ diskussjonijiet.  Jekk suġġett se tużah bħala news item jew għal fuq il-gazzetta mod, imma jekk qed tiddiskutih fi programm ta’ ġrajjiet kurrenti mod ieħor għax hemmhekk jidħlu aspetti oħra li wieħed irid jikkonsidrahom.

IS-SUR KARL WRIGHT:  Xi ħaġa oħra li naħseb ikun tajjeb li wieħed isemmi, anke biex inkunu konxji tagħha, hija li dik li hawnhekk hawn diversità bejn il-ġurnalisti għax mhux kulħadd jaqbel li jagħti l-opinjoni tiegħu fuq xi ħaġa.  Fil-fatt ġieli ssir din il-mistoqsija.  Inti li qed tmexxi programm ta’ diskussjoni għandek tesponi l-opinjoni personali tiegħek?  Hawn min jgħidlek iva u hawn min jgħidlek le u li jippreferi jibqa’ newtrali u li jagħti l-ispazju għall-panel li jkollu fil-programm.  Jiġifieri hemmhekk joħroġ l-element ta’ diversità. 

IS-SUR RODERICK AGIUS:  Biex inwieġeb għall-mistoqsija tal-Onor. Robert Cutajar irrid ngħid li l-maġġor parti tal-edituri li jkunu qegħdin jirrappreżentaw entità, b’mod partikolari entità politika, ikunu konxji tal-linja politika fuq dik it-tema partikolari.  U jekk ma jkunux jafu għax tkun tema li għadha qed tiżviluppa.  Imma jien persważ li pariri jittieħdu.  U allura naħseb li hemmhekk ikun hemm linja ċara f’każ ta’ linja editorjali. 

ONOR. CLIFTON GRIMA:  L-ewwel nett nirringrazzjakom tal-input tagħkom għax kien wieħed validu ħafna u ħadt pjaċir ħafna nisma’ r-rimarki tagħkom anke fir-rigward tas-suwiċidju għax hemmhekk, b’mod awtomatiku qiegħed tidħol fis-saħħa mentali, suġġett li huwa għal qalbi ħafna għal raġunijiet ovvji.  Ħadt pjaċir ninnota wkoll li anke fin-numru żgħir ta’ rappreżentanti li għandna quddiemna, xorta waħda għandna opinjonijiet differenti.  Fil-fatt kollha kemm intkom għandkom l-opinjoni tagħkom, għalkemm nemmen li kollha kemm intom għandkom l-istandards etiċi tagħkom.  Sur Agius, ħalli nieħu spunt minn dak li għedt inti. 

Jekk jiġi bniedem quddiemek u jitolbok tagħmillu intervista għax irid l-ewtanasja, illum il-ġurnata, lil hinn mill-fatt jekk din hijiex legali jew le, bħala ġurnalist, – u hawnhekk tidħol il-kuxjenza u l-morali – fuq liema binarji jew kriterji tiddeċiedi jekk dik il-persuna li għandek quddiemek hijiex mentalment stabbli jew le?  U allura fuq liema kriterji l-ġurnalist se jagħżel jekk jagħmilx jew le dak l-artikolu?  Jew inkella se jara kif lil dik il-persuna jista’ jagħtiha l-għajnuna?  Se nara jekk dik il-persuna li qed tgħidli li ma tridx tibqa’ tgħix hijiex kapaċi tieħu dik id-deċiżjoni u jekk tafx x’qed tgħid u mhux forsi tinsab offuskata bl-uġigħ?  Ftit tal-minuti ilu smajna l-intervent tas-Sur Bjorn Formosa, li żgur huwa ta’ aspirazzjoni għall-poplu Malti u Għawdxi, u naħseb li jkun tajjeb li wieħed jogħmod u jixtarr din il-biċċa tax-xogħol. Grazzi.

IS-SUR KARL WRIGHT: Fil-fatt dik hija l-mistoqsija li indirizzajt lill-Kumitat, jiġifieri fuq il-punt dwar x’se jagħmel editur jew x’se jagħmel ġurnalist.  F’dan il-każ li qed issemmi inti lill-individwu se tgħidlu li trid tikkonsulta mal-professjonist li qed isegwih.  U naħseb li dak huwa l-ewwel punt ta’ tluq tagħna.  Eventwalment hemmhekk trid tara x’se jkun il-parir mediku fuq dak il-pazjent u mbagħad minn hemmhekk trid tara x’se jiżviluppa.  Naqbel ħafna mar-rimarka li ssemmiet aktar qabel fejn biex toħloq il-bilanċ tista’ tieħu reazzjoni ta’ pazjent ieħor li għaddej mill-istess kondizzjoni.  Illum il-ġurnata jekk ma tieħux reazzjoni ta’ pazjent ieħor li qiegħed fl-istess pożizzjoni, tista’ tmur għand entità li tista’ twassal messaġġ pożittiv f’dan il-każ. 

Biex inżid xi ħaġa żgħira ħafna ma’ dak li semma s-Sur Agius naħseb li hawnhekk tidħol ukoll ir-responsabbiltà tal-ġurnalist.  Naħseb li kull ġurnalist għandu l-etika tiegħu u allura minbarra l-etika ġenerali dak li jkun għandu wkoll l-etika personali tiegħu.  Mela jien irrid noqgħod attent bħala ġurnalist għax għalkemm naf li dik l-istorja fiha potenzjal, irrid nara wkoll li nżomm bilanċ.  Irrid noqgħod attent li nibbilanċja l-popolarità ta’ dik l-istorja għax fl-aħħar mill-aħħar f’moħħok żgur se jkollok kemm se tilħaq udjenza, kemm se tbigħ, kemm se jilqugħha tajjeb jew le n-nies li qed isegwu dik l-istorja, eċċ.  Imma dan irid ikun f’bilanċ ma’ fatturi oħrajn. 

Naħseb li hawnhekk huwa importanti ħafna wkoll li bħalma għedt xhur ilu meta ltqajna fl-aħħar ftit stadji għat-tħejjija tal-kors tal-ġurnaliżmu fl-MCAST, anke bħala parti mill-kors edukattiv ta’ dawn il-futuri ġurnalisti rridu nħarsu wkoll lejn l-aspett psikoterapewtiku, lejn tħejjija ta’ aspetti differenti fejn jidħlu problemi ta’ natura mentali, problemi ta’ natura familjari, problemi ta’ natura sistemika fis-sistemi li jmissu l-ħajja tagħna ta’ kuljum għax importanti ħafna li jkollok ċerta sensittività.  M’hemmx għalfejn inkunu qed nitkellmu fuq l-ewtanasja imma ġurnalist jista’ joħroġ jirrapporta fuq xi ħaġa u jsib lil xi ħadd qed imut quddiemu.  Bla dubju ta’ xejn dik hija xi ħaġa li se tinfluwenzah!  Mela jgħodd mhux biss x’edukazzjoni għandek imma xi stoffa għandek biex tilqa’ għaliha.  Allura naħseb li dawn kollha huma fatturi u karatteristiċi differenti li wieħed irid jieħu wkoll in konsiderazzjoni. 

ONOR. ETIENNE GRECH (Chairperson tal-Kumitat Permanenti dwar is-Saħħa):  Meta l-ġurnalisti jiġu biex jirrapportaw każijiet sensittivi - ħalliha li hawn Malta m’għandniex ewtanasja – bħal ngħidu aħna każijiet ta’ suwiċidju u każijiet oħrajn, kif fhimtkom jien, wieħed irid jilħaq bilanċ bejn il-freedom of expression u l-freedom of information u li jirrispetta s-sensittività tal-każ.  X’hemm bħalissa x’jikkontrolla lill-ġurnalist biex jagħti ġurnaliżmu responsabbli? Jekk forsi rajtu l-abbozz li ġie ppreżentat jumejn ilu, tistgħu tgħidu jekk hemmx xi ħaġa li f’dawn il-każijiet partikolari – illum ovvjament qed nitkellmu fuq ewtanasja u suwiċidju – tista’ tgħin lill-ġurnalist sabiex ikun aktar responsabbli, speċjalment lejn il-familji tal-persuni li jkunu għaddejjin minn xi ħaġa simili?

IS-SUR KARL WRIGHT:  Rigward l-abbozz, filwaqt li tkellimna ftit dwar dak li jitratta, bħala Kunsill għad ma kellniex diskussjoni dwaru u allura ma nistax nidħol fil-fond tiegħu.  Jekk fhimt tajjeb inti qed tirriferi għal fejn jissemma l-libell kriminali u t-tneħħija tiegħu.  F’kummenti li tajna diġà fl-ewwel reazzjonijiet tagħna lill-istampa aħna għedna li dawn nilqgħuhom b’mod pożittiv għaliex hemm affarijiet li aħna stess ilna nisħqu fuqhom is-snin.  

ONOR. ETIENNE GRECH:  Does it depend on just the journalist jew hemm xi ħaġa li forsi tista’ ...

IS-SUR KARL WRIGHT:  Fuq liema livell? 

ONOR. ETIENNE GRECH: Jiġifieri l-ġurnalist irid jikkontrolla lilu nnifsu biex ikun responsabbli jew hemm xi ħaġa oħra li tirregola lill-ġurnalist?

IS-SUR KARL WRIGHT:  Le.  Fil-fatt aħna nitkellmu fuq il-livell ta’ kodiċi ta’ etika biex ikollok xi ħaġa li tirregolak.  U anke meta ġejna għall-kodiċi ta’ etika l-appell tagħna lill-media houses kien li aħna konxji li huma jista’ jkun li għandhom il-kodiċi ta’ etika tagħhom.  

ONOR. ETIENNE GRECH:  Jiġifieri l-ġurnalisti jżommu ma’ dik il-kodiċi ta’ etika?  

IS-SUR KARL WRIGHT:  Hawn hi d-diffikultà.  Jekk għandek kodiċi ta’ etika f’media house partikolari, mela l-ġurnalist irid iwieġeb għal għemilu f’isem l-entità li qed jaħdem għaliha vis-à-vis il-kodiċi lokali ta’ dik il-media house partikolari.  Min-naħa l-oħra, fuq livell aktar unit qed ngħidu li bħala Istitut għandna nħarsu lejn il-feedback li jagħtuna – u għalhekk saret konferenza fid-19 ta’ Diċembru li għadda - biex b’hekk ikollna xi ħaġa li kulħadd iħossu jappartjeni għaliha.  Jekk naslu s’hemmhekk, allura rridu naraw kif se nirregolaw għax din hija xi ħaġa li tkellimna dwarha wkoll u potenzjalment tintrabat mal-akkreditazzjoni tal-ġurnalist.  Naħseb li fuq din is-Sur Schiavone jista’ jagħti l-feedback tiegħu għaliex segwa l-biċċa anke fuq livell internazzjonali.  U fil-fatt bħalissa qed jiġi f’moħħi l-Albo dei Giornalisti fl-Italja, li jirregola jekk ikun hemm ksur tal-kodiċi tal-etika. 

ONOR. ETIENNE GRECH:  Issemmew ismijiet ta’ tfal.

IS-SUR KARL WRIGHT: Fuq din se jitkellem is-Sur Schiavone.  

IS-SUR MARIO SCHIAVONE:  Fil-fatt fl-abbozz ta’ kodiċi ta’ etika li qegħdin nikkonsidraw, avolja diġà għandna kodiċi ta’ etika imma aħna jidhrilna li hemm bżonn li dan ikun aġġornat u għalhekk għamilna konferenza nazzjonali.  F’dak l-abbozz hemm speċifikat dak li qed tgħid inti.  Pereżempju fuq it-tfal l-abbozz jgħid li m’għandniex insemmu l-ismijiet tagħhom jew nagħtu xi informazzjoni li tista’ tidentifika lit-tfal.  Min-naħa tiegħi nħoss li apparti milli jkolli l-kodiċi ta’ etika, trid tiġi wkoll mill-ġurnalist innifsu.  Jiena nemmen li dak li ma rridx li jsir lili, mela ma nagħmlux lil ħaddieħor.  Jien nimxi b’dik ir-riga.  Meta kont editur – ħa nsemmi dan il-każ biex nagħti eżempju bih - kien hawn qtil ta’ żewġ taxi drivers u l-fotografu tiegħi laħaq fil-post qabel il-pulizija u għalhekk kellna r-ritratti tal-mejtin hekk kif seħħ il-każ, b’wieħed minnhom mifrux fuq is-seat ta’ wara tat-taxi tiegħu maqtul u identifikabbli.  

Naturalment il-fotografu ried juża dawk ir-ritratti għax għalih kienet scoop imma jien, bħala editur m’użajthomx għax deherli li kienet tkun ta’ weġa’ kbira ħafna għall-familjari tal-vittmi, speċjalment għat-tfal meta jaraw lil missierhom minxur mal-art bid-demm.  U l-editur spiċċa biex kellu jitlaq lejn l-Awstralja!  Imma daqshekk jien inħoss li aħna l-ġurnalisti għandna ngħożżu l-etika.  F’dak il-każ il-fotografu għamel biċċa xogħol kbira għax kien hemm qabel kulħadd imma etikament deherli li ma kellix nużahom u m’użajthomx.  Imma minbarra l-kodiċi, din trid tiġi minnek ukoll.

IS-SUR RODERICK AGIUS:  Fil-fatt dak li qed jgħid is-Sur Schiavone hija l-awtoċensura.  Minn dak iż-żmien sal-lum l-affarijiet komplew jinbidlu.  Pereżempju llum qegħdin niddiskutu jekk il-fotografu għandux jasal biex jieħu dak ir-ritratt.  Jiġifieri minn dak iż-żmien sal-lum l-awtoċensura u s-sensittività min-naħa tal-membri kollha tal-media żdiedet drastikament.  Allura għandi nieħu ritratt li naf li mhux se jiġi ppubblikat?

IS-SINJORINA NORMA SALIBA:  Rigward il-protezzjoni tat-tfal xtaqt nagħmel punt. 

THE CHAIRPERSON:  Ejja nibqgħu fuq is-suġġett li qed niddiskutu llum.

IS-SINJORINA NORMA SALIBA:  Imma jekk hu fuq dan is-suġġett jew fuq suġġetti oħra, aħna dejjem obbligati li nitolbu l-kunsens tal-ġenituri jew tal-gwardjan tat-tfal biex inkunu nistgħu nitkellmu magħhom, ikun x’ikun il-każ.  L-aħħar ħaġa li xtaqt ngħid hu li l-istejjer umani dejjem jinqraw ħafna u jinbigħu.  Jiġu segwiti ħafna għax ħafna nies jidentifikaw ruħhom magħhom.  Imma jekk xi ħaġa għamilha Karl, jien nista’ nagħmilha?  M’hemmx linji gwida u importanti li jkun hemm din il-kodiċi ta’ etika li tiġi segwita mill-ġurnalisti għax inkella se jkun hemm an unfair level fil-media. Jekk pereżempju xi ħaġa jista’ jagħmilha Karl, għalfejn ma nistax nagħmilha jien? Naħseb li din se toħloq problema f’dak li għandu x’jaqsam man-nies u naħseb li f’dan il-każ għandu jkun hemm ukoll ...  Jien mhux qed ngħid li għandek toħnoq jew tindaħal dwar x’għandha tirrapporta l-media imma wieħed għandu jipprova jara kif f’dawn il-każi sensittivi forsi jipprova jsib dak il-bilanċ li tkellimna dwaru aktar qabel.

ONOR. PAULA MIFSUD BONNICI:  Bħala Istitut qiegħda nifhem li ma tiddiskutux dawn it-tip ta’ suġġetti.  Jiġifieri bħala Istitut ma tiltaqgħux u tgħidu li llum se niddiskutu l-ewtanasja jew il-MAP u tieħdu pożizzjoni fuq dak it-tali suġġett?  U ġaladarba bħala Istitut ma jkollkomx pożizzjoni, – qiegħda nifhem il-pożizzjoni tagħkom għax intom magħmulin minn ġurnalisti li kulħadd bil-fehma differenti - qiegħda nifhem li l-Istitut għandu linji gwidi ta’ kif kull ġurnalist għandu jimxi bl-aktar mod etiku u bl-aktar mod ġust.  Qatt kien hemm xi każ partikolari fejn ġie rapportat xi każ ta’ suwiċidju?  Nemmen li minn kull storja tista’ toħroġ il-pożittiv u jiena waħda minn dawk li nemmen li jekk tirrapporta b’mod tajjeb każ ta’ suwiċidju, xorta tista’ toħroġ ħafna affarijiet tajbin minnu għax jista’ ikollok nies li forsi huma propensi biex jagħmlu suwiċidju u inti tgħinnhom biex ma jagħmlux suwiċidju.  Qatt kien hemm xi każ partikolari b’temi sensittivi fejn l-Istitut kellu jintervjeni?

IS-SUR RODERICK AGIUS:  Bażikament fejn ikun hemm ksur ta’ etika prima facie, apparti l-Istitut hemm ukoll il-Kummissjoni dwar l-Etika li topera b’mod awtonomu. Mela jekk jien inħossni aggravat b’xi ħaġa, b’xi artikolu jew b’xi rapport li jkun inkiteb, jien awtomatikament nista’ inressaq l-ilment tiegħi lill-Press Ethics Commission, li min-naħa tagħha ssejjaħ lill-partijiet kollha u mbagħad tieħu deċiżjoni.  S’issa għadha ma daħlitx li tagħti deċiżjoni punittiva imma at least id-direzzjoni hi li d-deċiżjoni tal-Kummissjoni tiġi ppubblikata.  (Interruzzjonijiet)  Le, għax hija awtonoma.

THE CHAIRPERSON:  Qabel xejn, nixtieq nirringrazzjakom tal-opinjonijiet tagħkom u apprezzajna dak kollu li għedtulna.  Din kienet l-ewwel darba li kellna l-preżenza tal-Istitut tal-Ġurnalisti Maltin quddiem Kumitat Parlamentari u żgur li se jkun hemm opportunitajiet oħra fejn tiġu msejħa biex tagħtu l-opinjoni tagħkom.  Grazzi.  

Issa nistieden lill-Għaqda Studenti tal-Liġi sabiex jingħaqdu magħna madwar il-Mejda.  Ir-rappreżentanti ta’ din l-għaqda huma s-Sur Jacob Portelli, is-Sinjorina Lara Attard, is-Sinjorina Erika Taliana u s-Sur Andrew Padovani.  Qiegħed nifhem li l-Għaqda Studenti tal-Liġi ppreparat dossier li fih mad-90 faċċata.  Jien nixtieq li f’dawn l-għaxar minuti li għandkom għad-dispożizzjoni tagħkom tagħtuna l-punti saljenti ta’ dan id-dossier.

IS-SUR JACOB PORTELLI (President tal-Għaqda Studenti tal-Liġi):  Miegħi llum hawn Lara Attard, Policy Officer tal-għaqda flimkien ma’ Erika Taliana u Andrew Padovani, membri tal-istess għaqda u li kollha ħadmu fuq dan id-dokument.  L-ewwel nett nirringrazzjakom ħafna ta’ din l-opportunità li tatjtuna, fejn l-opinjonijiet tagħna qed jinstemgħu fl-ogħla istituzzjoni tal-pajjiż.  Il-Policy Office tagħna qed jaħdem fuq ħafna affarijiet biex nedukaw kemm jista’ ikun lill-istudenti.  Pereżempju għandna kampanja għaddejja bħalissa li tissejjaħ “Know your Law”, fejn qegħdin naqbdu suġġett partikolari, fejn forsi naraw li hemm misinterpretation jew miscommunication min-naħa tal-liġi u nipprovaw nedukaw aktar fuqu.  Issa għaliex qbadna mal-ewtanasja? 

Bħala għaqda nħossu li m’għandniex nibżgħu nitkellmu fuq affarijiet li forsi hemm ftit ta’ biża’ fuqhom jew inkella għax naraw li n-nies ma jkunux jixtiequ jitkellmu dwarhom.  Allura bħala studenti qegħdin f’pożizzjoni fejn nistgħu nitkellmu u nedukaw lin-nies fuq dawn is-suġġetti.  Meta qbadna s-suġġett tal-ewtanasja staqsejna lilna nfusna “x’inhi l-ewtanasja?  X’inhuma l-punti li ħerġin minnha? X’variables hemm fiha?”  U dan id-dokument fuq hekk qiegħed, u ċjoè biex nedukaw kemm lilna nfusna kif ukoll lill-istudenti u l-popolazzjoni inġenerali. 

Pereżempju kellna wkoll dibattitu fuq l-ewtanasja fis-Science in the City, fejn kellna ħafna professjonisti fl-industrija u li nkludejniehom fid-dokument tagħna.  Minn hemmhekk bdiet l-istructure tal-policy paper tagħna billi rajna l-liġijiet li hemm barra from a comparative perspective u ħadna d-differenzi bejniethom u rajna wkoll l-effetti differenti tagħhom.  Ma nistgħux naraw l-ewtanasja minn lenti waħda imma rridu naraw l-effetti kollha marbutin magħha.  Minn dan id-dibattitu kellna opinjonijiet differenti, fosthom minn diversi professjonisti.  Fil-fatt minn hawnhekk nixtieq nirringrazzja lil Dr Ishmael Psaila, lil Dr Anthony Zahra, lil Dr Mario Zerafa u lil Dr Clyde Caruana tal-għajnuna li tawna biex inħejju dan id-dokument.  
Għamilna wkoll survey mal-istudenti tal-Università biex naraw x’inhi l-opinjoni tagħhom.  Il-kollegi tiegħi jkunu jistgħu jidħlu aktar fuq il-mertu ta’ dan id-dokument u jispjegaw ukoll kif wasalna biex ilħaqna l-punti u l-proposti li qed insemmu u li jidħlu wkoll fil-liġi Maltija.  

IS-SINJORINA LARA ATTARD (Policy Officer tal-Għaqda Studenti tal-Liġi): Peress li l-ewtanasja mhijiex legali f’Malta, l-ewwel ħaġa li għamilna kien li ħarsina lejn il-liġi li ddur mas-suwiċidju u mas-suwiċidju attentat.  Is-suwiċidju per se mhuwiex att kriminali imma jekk inti tgħin lil xi ħadd biex jagħmel suwiċidju, inti qiegħed twettaq att kriminali u tista’ teħel il-ħabs.  Mela bħalissa jekk tgħin lil xi ħadd biex jagħmel l-ewtanasja tkun qisek qed tgħinu jagħmel suwiċidju. 

Imbagħad ħarisna wkoll lejn Artikolu 33 tal-Kostituzzjoni ta’ Malta u lejn Artikolu 2 tal-ECHR u rajna li dawn it-tnejn jitkellmu dwar id-dritt tal-persuna li tgħix.  U staqsejna lil xulxin u lill-professjonisti li kellna magħna dwar jekk id-dritt tal-persuna li tgħix jinkludix ukoll id-dritt li persuna tiddeċiedi hi li twaqqaf ħajjitha.  Ovvjament Malta pajjiż Kattoliku u għalhekk ħarisna wkoll lejn dak li tgħid il-Knisja f’dan ir-rigward.  Naturalment il-Knisja Kattolika kontra l-ewtanasja u temmen li għandna nipproteġu l-ħajja u li għandna nagħtu l-flus meħtieġa għar-riċerka u għall-kura paljattiva.  Għedna wkoll li l-ebda tabib m’għandu jiġi mġiegħel jagħmel l-ewtanasja fuq xi ħadd jekk hu jħoss li m’għandux iwettaq dak l-att.  Hawnhekk qegħdin nirriferu għall-objective clause. 

Imbagħad temmejna l-istudju tagħna fuq il-liġi Maltija billi ħarisna lejn il-possibilità li ladarba l-living will tingħata s-saħħa permezz tal-liġi, pazjent ikun jista’ jniżżel li jrid jagħmel l-ewtanasja fil-living will tiegħu u b’hekk ikollna ċertezza mija fil-mija li l-pazjent kien konxju ta’ dak li jrid.  Issa s-Sinjorina Erika Taliana kkompilat id-dokument fuq l-aspett komparattiv u għalhekk tista’ tkompli tispjegalkom. 

IS-SINJURA ERIKA TALIANA (tal-Għaqda Studenti tal-Liġi):  Bħalma qalet tajjeb is-Sinjorina Attard, Malta qiegħda fl-Unjoni Ewropea u għalhekk ma stajniex ma nikkonsidrawx il-pożizzjoni ta’ pajjiżi oħra fl-Unjoni Ewropea biex naraw eżattament xi jgħidu fuq l-ewtanasja.  Rajna kemm kien hemm pajjiżi li għaddew din il-liġi favur l-ewtanasja u kemm pajjiżi m’għaddewx din il-liġi u ħadna inkonsiderazzjoni l-guidelines u r-restrizzjonijiet li taw biex issir l-ewtanasja.  Ikun tajjeb li dawn il-guidelines jiġu kkonsidrati jekk l-ewtanasja tidħol f’pajjiżna għax huma tajbin ukoll għal Malta. 

L-ewwel pajjiż li rajna kienet l-Olanda, li kienet l-ewwel pajjiż fl-Unjoni Ewropea li implimentat favur l-ewtanasja.  Bħala restrizzjonijiet u kondizzjonijiet li tat l-Olanda semmiet li l-pazjent irid ikun konxju tas-sitwazzjoni tiegħu u tat-talba li qed jagħmel u li qed jagħmel tali talba b’mod volontarju, jiġifieri ma jkunx hemm external pressures fuqu biex jagħmilha.  Qalet ukoll li pazjent irid ikun qiegħed isofri minn xi kondizzjoni medika, psikoloġika, mentali jew fiżika li tkun unbearable, li ma jistax jittolleraha aktar.  Tara wkoll il-bżonn li jkun hemm alternattivi li jiġu ppreżentati lill-pazjent, jiġifieri alternattivi li jmorru lil hinn mill-ewtanasja, u li l-pazjent ikollu ċans jirrifletti fuqhom u jagħżel l-ewtanasja jekk jaraha bħala l-aktar opzjoni tajba għalih. 

Apparti minn hekk tabib ma jridx jieħu deċiżjoni waħdu imma jrid jikkonsulta ma’ tabib ieħor biex ovvjament it-tabib l-ieħor jiċċertifika huwa wkoll li l-pazjent veru għaddej minn dik it-tip ta’ sofferenza u minn dak l-uġigħ insapportabbli.  Tajjeb ngħidu wkoll li fil-liġi Olandiża m’hemmx imniżżel li pazjent irid ikun qed ibati minn marda terminali u allura qed jestendu l-ewtanasja mhux biss għal mard terminali imma anke għal mard ieħor, bħal pereżempju d-dipressjoni. 

Jitkellmu wkoll fuq it-tfal.  Fil-fatt għandhom żewġ brackets, waħda li tkopri lil dawk li għalqu 16-il sena imma għadhom minuri għax għadhom m’għalqux it-18-il sena, u li dawk jistgħu jieħdu deċiżjoni u jistgħu jitolbu għall-ewtanasja bl-involviment tal-ġenituri jew il-legal guardians tagħhom.  Din il-kategorija ta’ tfal m’hemmx bżonn li l-ġenituri jkunu jaqblu mad-deċiżjoni.  Imbagħad għandek il-bracket l-oħra ta’ tfal li għandhom ‘il fuq minn 12-il sena imma li huma taħt is-16-il sena.  F’dan il-każ il-ġenituri tagħhom iridu jkunu jaqblu mad-deċiżjoni tal-pazjent. 

Rajna wkoll xi tgħid il-liġi Belġjana.  Bejn wieħed u ieħor il-Belġju tagħti kważi l-istess guidelines tal-Olanda, bid-differenza li ma jridx ikun hemm kura għall-marda li wieħed ikun għaddej minnha.  Hemm ukoll differenza meta naslu għat-tfal għax fit-tfal ma jagħtux age restriction, jiġifieri it is open for all ages, bid-differenza li t-tifel jew it-tifla jridu ikunu konxji mit-talba li qed jagħmlu.  Mela mhux se jkollok każ ta’ tifla ta’ sentejn li se titlob għall-ewtanasja għax trid tkun konxja mit-talba li qiegħda tagħmel u trid tifhem eżatt x’qiegħda titlob. 

Rajna wkoll xi tgħid il-liġi tal-Lussemburgu, li huwa l-aktar pajjiż restrittiv bħala liġijiet, anke meta jidħlu t-tfal.  Fil-fatt dawn jitrattaw biss fuq tfal ta’ bejn is-16 u t-18-il sena, iridu jkunu involuti l-ġenituri tagħhom fiha l-biċċa u jridu jagħtu l-approvazzjoni tagħhom huma wkoll.  Isemmu wkoll il-life expectancy, fejn it-tabib irid jinforma lill-pazjent dwar il-life expectancy tiegħu u b’hekk il-pazjent ikun jista’ jieħu deċiżjoni aktar informata wara li jieħu inkonsiderazzjoni s-sitwazzjoni tiegħu.

Imbagħad ħarisna ftit lejn pajjiżi li ma jaqblux mal-ewtanasja u li ma daħħluhiex fil-liġijiet tagħhom, fosthom l-Ingilterra u Franza.  Xi ħaġa interessanti fuqha hi li dawn laħqu bilanċ għax pereżempju fl-Ingilterra għandek id-dritt li tirrifjuta l-kura li tista’ tingħata.  Aktar interessanti hu li fi Franza din is-sena daħħlu s-sedated dying law, fejn persuna li tkun waslet fl-aħħar ta’ ħajjitha tista’ titlob lit-tabib tagħha biex iżommha in a state of unconsciousness sakemm tmut.  Ovvjament hemm kondizzjonijiet marbuta ma’ din it-talba, fosthom li l-pazjent irid ikun wasal lejn l-aħħar għax jekk dan ikun aktar fit-tul jinqalgħu kumplikazzjonijiet oħrajn.  

Issa apparti mill-comparative aspect hemm ukoll l-economical aspect, li xi kultant jinstema daqsxejn skomdu biex titkellem fuqu meta għandek il-mard fin-nofs.  Ovvjament meta titkellem fuq mard huwa daqsxejn aktar diffiċli biex toqgħod taħseb fuq l-aspett ekonomiku u fuq kif il-mard jista’ jimpatta fuq l-ekonomija tiegħek.  Madankollu rridu naħsbu fuq din il-ħaġa wkoll għax jekk l-ewtanasja tidħol f’pajjiżna, jistgħu jiggwadanjaw pazjenti oħra.  Jekk għandek xi ħadd marid b’marda terminali u dan ma jridx ikompli jbati, minħabba li s-sistema tas-saħħa f’Malta hija ffinanzjata mill-Istat, we are prolonging the process ta’ xi ħadd li fl-aħħar mill-aħħar irid itemm ħajtu u li allura dawn il-fondi jista’ jibbenefika minnhom xi ħaddieħor li forsi mhuwiex marid b’mard terminali.  

Ovvjament wieħed irid joqgħod attent meta jitkellem fuq dawn l-affarijiet u għandek ukoll ċerti problemi minn dan l-aspett.  Pereżempju fejn jidħlu l-flus wieħed jista’ jara li jkun hemm ċerta pressure, kemm min-naħa tat-tobba fuq il-pazjenti - għax ikun hemm financial incentive - u kemm min-naħa tal-pazjenti nfushom għax jibdew iħossu li għandhom jagħmlu l-ewtanasja biex ħaddieħor ikun jista’ jibbenefika minn dawk il-fondi li ġew allokati lilhom.  U jista’ jkun hemm ukoll pressure min-naħa tal-familjari fuq il-pazjent ... 

IS-SUR ANDREW PADOVANI (Membru tal-Għaqda Studenti tal-Liġi):  Nixtieq nirringrazzjakom talli tajtuni din l-opportunità biex nitkellem fuq suġġett daqshekk importanti bħal dan li qed nitkellmu fuqu llejla.  Huwa importanti ferm li meta nindirizzaw kwestjoni bħal din, nindirizzawha minn perspettivi differenti.  Il-kollegi tiegħi tkellmu fuq l-elementi legali, morali u ekonomiċi u jien se nitkellem fil-qosor fuq l-aspett mediku u fuq l-aspett psikoloġiku. 

Se nitkellem l-ewwel fuq l-aspett mediku tal-ewtanasja. Tajjeb li wieħed jagħmel distinzjoni bejn euthanasia and assisted suicide.  L-ewtanasja hi meta wieħed joqtol lil xi ħadd intenzjonalment bil-kunsens tal-persuna konċernata mentri l-assisted suicide hija meta tagħti għajnuna lil xi ħadd biex ikun jista’ joqtol lilu nnifsu.  Huwa importanti li nirrealizzaw li mhux tip wieħed biss ta’ ewtanasja jeżisti imma hemm żgur erba’ tipi; għandek l-active euthanasia, il-passive euthanasia, l-istatutory euthanasia u l-legitimate medical euthanasia.  Ftit mill-metodi wżati huma l-withdrawal and withholding medical treatment, injections, drugs, dehydration, starvation and the Nitschke peaceful suicide pill.  Fil-policy paper tagħna għamilna ħafna riċerka fuq il-medical procedures użati f’pajjiżi differenti fejn l-ewtanasja hija legali. 

Imbagħad għandek l-aspett psikoloġiku tal-ewtanasja.  L-ewtanasja ma taffettwax biss lill-pazjent imma taffettwa wkoll lill-familja tiegħu kif ukoll lit-tabib tiegħu.  Se nitkellem ftit fuq l-impatt psikoloġiku fuq il-familja tal-pazjent.  Ovvjament huwa importanti li nieħdu inkonsiderazzjoni l-impatt psikoloġiku tal-ewtanasja fuq il-familja tal-pazjent għaliex l-agħar ħaġa li nistgħu nesperjenzaw fil-ħajja hija meta naraw lil xi ħadd li nħobbu qiegħed imut.  Għalkemm din l-għażla li jkun ħa l-pazjent biex itemm ħajtu forsi tkun l-aħjar għażla għalih personali, żgur li m’hemmx kliem li bih wieħed jista’ jiddeskrivi d-dwejjaq li jħossu l-familjari f’dak il-perjodu tant ikrah għalihom.   U proprju għalhekk li waħda mill-proposti tagħna fil-policy paper hija dik li nagħtu psychological guidance lill-familja tal-pazjent.  Grazzi.

IS-SUR JACOB PORTELLI:  Hawnhekk qed nitkellmu fuq l-ewtanasja u nixtiequ nurukom il-proposti li bnejna minn din l-istruttura kollha. 

IS-SINJORINA LARA ATTARD:  L-ewwel proposta tagħna hija dik li għandu jkun hemm assessment a priori, jiġifieri li jkun hemm professjonista li jara jekk il-pazjent huwiex eliġibbli jew le għall-ewtanasja.  It-tieni proposta tagħna hija l-clarity of expression, fejn aħna nixtiequ li l-liġi tagħti definizzjoni ċara ta’ x’inhi l-ewtanasja ħalli ma jkunx hemm lok għal abbuż.  It-tielet proposta tagħna hi dik li fejn jidħlu minuri u pazjenti li għandhom xi tip ta’ mental illness ma jkunux eliġibbli għall-ewtanasja.  U dan qed ngħiduh għas-sempliċi raġuni li biex tagħmel l-ewtanasja trid tagħti l-kunsens tiegħek u aħna nħossu li tfal sa 18-il sena ma jkollhomx dan it-tip ta’ raġunament.  Ovvjament nies li jbatu minn mental illness, kif diġà hi rikonoxxuta mil-liġi tagħna, ma jkollhomx il-kapaċità legali li jiddeċiedu fuq xi ħaġa bħal din.  

Ir-raba’ proposta tagħna hija fuq min huwa applikabbli biex jitlob għall-ewtanasja.  Fil-fehma tagħna għandhom ikunu dawk in-nies li qed isofru minn uġigħ permanenti u dawk li qed isofru minn marda inkurabbli.  Ovvjament dawn iridu jkunu konxji tal-għażla li qed jagħmlu.  Nixtiequ wkoll li jekk l-ewtanasja tiġi legalizzata, il-pazjenti jingħataw ġimagħtejn minn mindu jgħidu li jridu jagħmlu l-ewtanasja biex b’hekk ikollhom iċ-ċans li jmorru lura minn dik ix-xewqa.  Nixtiequ wkoll li l-liġi, avolja ċerti li se tkun diffiċli, tagħti lista ta’ mard li huwa applikabbli għall-ewtanasja.  Fl-aħħar mill-aħħar ħsibna wkoll li l-ewtanasja ma taffettwax biss lill-pazjent imma taffettwa wkoll lin-nies ta’ madwaru.  U għalhekk fl-opinjoni tagħna jagħmel sens li tingħata għajnuna psikoloġika jew psikjatra, skont il-gravità tas-sitwazzjoni, kemm lill-familjari kif ukoll lit-tfal tal-pazjent li qed jitlob l-ewtanasja.  Fuq fuq dawk huma l-proposti tagħna.  Ovvjament fil-ħin limitat li għandna ma stajtx nidħol f’aktar dettall imma bażikament dak huwa l-ġist tal-paper tagħna.   

IS-SUR JACOB PORTELLI:  Ovvjament bħala għaqda aħna nirrappreżentaw ħafna studenti u hemm min jaqbel mal-ewtanasja u hemm min ma jaqbilx, jiġifieri hemm opinjonijiet differenti.  Għalhekk ma stajniex nieħdu stand bħala għaqda, però riedna, kif għedna fil-bidu, li nedukaw fejn nistgħu.  Issa jekk l-ewtanasja tidħol f’pajjiżna hawnhekk għandkom ftit proposti li aħna nħossu li għandhom jidħlu fil-liġi.  Imma kif qalu anke l-mistednin li tkellmu qabilna, huwa importanti ħafna li nedukaw lin-nies u mhux noqogħdu nibżgħu nitkellmu fuq dawn l-affarijiet.  Fl-aħħar nett nixtieq nerġa’ nirringrazzjakom ta’ din l-opportunità u fejn nistgħu nkunu ta’ għajnuna aħna nieħdu pjaċir ħafna li nistgħu ngħinu.  

THE CHAIRPERSON:  Min-naħa tiegħi se nagħmel ftit kritika kostruttiva fuq dak li għedtulna.  Qabel xejn dan il-Kumitat Permanenti qiegħed jiltaqa’ proprju biex janalizza suġġetti li jista’ ikun hemm fehmiet differenti fuqhom.  Issa se nibda mill-ewwel fatt li smajna f’dan il-Kumitat u ċjoè dwar kif l-ewtanasja mhijiex dritt fundamentali tal-bniedem. Jekk parlament partikolari, hu min hu, jaddotta l-ewtanasja, din hija a manmade law u mhijiex xi dritt fundamentali tal-bniedem.  Intom semmejtu wkoll il-Knisja Kattolika.  F’dan il-Kumitat, minbarra l-Knisja Kattolika attenda wkoll l-Imam f’isem ir-reliġjon Musulmana.  L-Imam qalilna li l-ewtanasja mhijiex aċċettata fir-reliġjon Musulmana.  Semmejtu wkoll il-volontary and well informed consent, li hija xi ħaġa prattikata mhux biss fl-ewtanasja imma f’kulma jiġri mill-aspett mediku bħala relazzjoni bejn it-tabib u l-pazjent u l-familjari tiegħu.  

Rigward id-definizzjoni tal-ewtanasja naħseb li huwa importanti li jkollna standardisation tagħha għax kulħadd jiġi hawnhekk b’definizzjonijiet jew li huma ristretti jew inkella li huma miftuħin wisq.  Naħseb l-akbar diffikultà li se jkollu dan ir-rapport huwa biex jgħid xi tfisser l-ewtanasja per se.  Personalment l-ewtanasja għandha tkun xi ħaġa volontarja u li jrid jiddeċidiha l-pazjent.  Jekk ma jiddeċidihiex il-pazjent mela allura għandek qtil.  Fl-espożizzjoni tagħkom fejn iddefinejtu l-ewtanasja, dħaltu wkoll fil-kunċetti tal-volontary, involontary, indirect, assisted euthanasia, etc., u kien hawn clear-cut definitions bil-palliative care għalih, l-ewtanasja għaliha, l-assisted suicide għaliha, il-physical assisted suicide għaliha, eċċ. u semmejtu wkoll in-non-treatment decision, il-palliative sedation u d-doctrine of double effect.  Għalhekk irridu nkunu ċari.  

Jiena nemmen li biex naslu għal konklużjoni fuq x’inhi l-ewtanasja, li din mhijiex hotchpotch ta’ ideat, irridu nkunu ċari dwar l-istandard li se nagħżlu.  Nemmen li kull bniedem irid imut fil-paċi, b’dinjità u mdawwar bl-imħabba.  Nemmen ukoll – u hawnhekk se nitkellem bħala politiku u leġiżlatur - li huwa dritt ta’ kull individwu li jekk dawn l-affarijiet ma jeżistux, bħala Stat irid jassigura li jagħtih dawk il-kondizzjonijiet.  Issa hawnhekk forsi se nkun daqsxejn kritiku għaliex meta qrajt ir-rapport tagħkom, għalkemm niskuża ruħi talli ma kellix iċ-ċans biex naqrah kollu, imma kien hemm xi ħaġa li lili weġġgħatli qalbi!  Weġġgħatli qalbi kemm bħala pazjent li kont viċin il-mewt u kemm bħala tabib li intom hawnhekk qed issemmu l-aspett ekonomiku tal-ewtanasja!  Ma stajtx nifhem il-moralità x’inhi wara d-deċiżjoni tagħkom meta qed tgħidu dan il-kliem;  

“With this in mind it would be an excellent idea if such moral questions are set aside for a moment, while the focus is shifted towards economic benefits behind euthanasia.”.

Inħossni fid-dmir li ngħid li s-saħħa hija l-kwalità tal-kura li tagħti, li tipprovdi l-aċċess għaliha u li tipprovdi l-finanzjament meħtieġ biex tagħtiha.  Meta qed ngħid ‘finanzjament’ mhux qed nitkellem biss fuq flus imma qed nitkellem ukoll fuq teknoloġija, riżorsi umani u fuq processes.  U allura huwa d-dmir tal-Istat fejn teżisti s-saħħa pubblika, li jekk ma teżistix dignity in palliative care, irridu nagħtuha.  Imma ma jistax ikun kif spjegajtu intom li fejn tidħol l-ewtanasja, din m’għandhiex a well defined margin imma daħlet fil-borderlines kollha tas-suġġetti l-oħra.  Dik lili inkwetatni fil-preżentazzjoni tagħkom u qed ngħidha bħala kritika kostruttiva. 

Napprezza l-fatt li intom, waqt il-ħin tal-eżamijiet tagħkom xorta sibtu l-ħin biex taħdmu fuq din il-policy framework.  Dik jiena apprezzajtha ħafna u kont nixtieq li kien hawn il-Medical Students Association li taw il-preżentazzjoni tagħhom bħalma għamiltu intom.  Jien napprezza li tagħtu l-ħin nobbli tagħkom biex tedukaw fuq dawn l-affarijiet u ta’ dan nirringrazzjakom minn qalbi.  Imma kif għedtilkom, meta nagħsar dan kollu u nħares lejn l-aspett morali ta’ żgħażagħ professjonisti, li għada pitgħada se jkunu leaders fis-soċjetà tagħna, din lili tkexkixni!  

ONOR. ROBERT CUTAJAR:  Filwaqt li jkolli ngħid jien ukoll li d-dokument tagħkom ma qrajtux kollu, nixtieq li min-naħa tiegħi nagħmlilkom mistoqsija dwar is-survey li għamiltu fl-Università u li forsi tistgħu tgħidulna x’kien ir-riżultat li ħareġ minn dak is-survey. Jiena wkoll nikkondividi dak li għadu kif qal l-Onor. Farrugia, fis-sens li ninkwieta jekk b’xi mod l-aspett ekonomiku jidħol f’issue bħal din!  Jekk l-aspett ekonomiku għandu jidħol f’kollox fis-soċjetà tagħna, żgur li dan m’għandux jidħol f’dak li għandu x’jaqsam mas-saħħa tagħna.  Naħseb l-issue tal-valur u tal-importanza tal-ħajja huwa xi ħaġa importanti.  Madankollu rrid nirrikonoxxi wkoll ix-xogħol li ħadtu biex għamiltu dan id-dokument.

Għada pitgħada intom se tkunu qegħdin fuq din in-naħa tal-mejda, fis-sens li se tkunu qegħdin f’pożizzjoni fejn qed tieħdu d-deċiżjonijiet dwar id-direzzjoni li jrid ikompli jieħu pajjiżna.  U għalhekk naħseb li lil hinn mill-professjoni tagħkom, tajjeb li naċċertaw ruħna li t-tfal tagħkom u t-tfal tat-tfal tagħna jibqgħu jaraw li fejn jidħol il-valur tal-ħajja ma noħolqu l-ebda kompromessi.  Intom ikkwotajtu kelliema barranin li ħafna minnhom huma professjonisti imma ejjew ma ninsewx il-valur tal-ħajja.  Jalla l-aspett ekonomiku jibqa’ jiżdied, jalla kull gvern, ikun min ikun, jibqa’ jinvesti għall-ġid tas-soċjetà u tal-familji tagħna.  U intom li qegħdin fuq dik in-naħa, jalla li lkoll tgħinuna għax il-vuċi tagħkom tasal daqskemm tasal tagħna, u fejn jidħol il-valur tal-ħajja nibqgħu nagħtuha l-attenzjoni li jixirqilha għax jekk nitilfu dan il-valur, allura nistgħu nagħlqu kollox u mmorru ‘l hemm.  Grazzi.

IS-SUR JACOB PORTELLI:  Hawnhekk naqbel magħkom mija fil-mija għax il-poplu Malti jagħti importanza kbira lill-għajnuna u dan nistgħu narawh anke bl-ammont ta’ donazzjonijiet li jingħataw.  Dan juri kemm aħna poplu ta’ qalb kbira, li fejn nistgħu ngħinu u fejn nistgħu nipprovaw insolvu l-problemi ta’ ħaddieħor.  Semmejtu l-istudenti tal-Mediċina, li dawn jistgħu jagħtu l-perspettiva mil-lenti tagħhom.  U jekk aħna, bħala studenti tal-Liġi, għada pitgħada nkunu fuq dik in-naħa tal-Mejda ...  

THE CHAIRPERSON:  Min-naħa tiegħi nawguralkom.  

IS-SUR JACOB PORTELLI:  Jekk qed nagħmlu studju fejn nixtiequ nedukaw, mela rridu nħarsu lejn kull punt.  Irridu nħarsu lejn il-punt psikoloġiku, mediku, etiku u morali.  Imma ma nistgħux ma nħarsux ukoll lejn il-punt ekonomiku.  Personalment naqbel magħkom u fil-fatt, meta konna qegħdin nippreparaw dan id-dokument bdejna nistaqsu lilna nfusna jekk għandniex indaħħlu l-aspett ekonomiku fiha u jien stess għedtilhom li għandna ndaħħluh dan l-aspett.  Għaliex?  Għaliex dan huwa parti mill-istudju tagħna u jekk verament irridu nedukaw kif suppost, mela rridu nduru kull punt.  Nerġa’ ngħid li jien mhux qed ngħid li rridu naqblu miegħu imma rridu nistudjawh u nitkellmu fuqu.  

Fl-aħħar mill-aħħar din hija wkoll realtà, so we do have to study it and we have to see it.  Issa jekk ma naqblux magħha dik hija xi ħaġa differenti, però jekk verament irridu nirrappreżentaw lil kulħadd, mela rridu nżommu wkoll dak il-punt f’moħħna. Hemm nies li jaħsbu fiha dik il-ħaġa imma personalment ma naħsibx fiha, u forsi l-għaqda u l-istudenti ma jaħsbux fiha.  Imma nerġa’ ngħid li rridu nħarsu lejn dak l-aspett ukoll.  Kien għalhekk li ħarisna wkoll lejn pajjiżi differenti biex naraw huma x’għamlu u nkunu nistgħu nitgħallmu mill-iżbalji tagħhom.  B’hekk, jekk xi darba nitkellmu fuqha bħalma qegħdin nagħmlu llum, inkunu rajna kollox, inkunu tgħallimna minnhom u nkunu nistgħu mmexxu minn hemmhekk.  

ONOR. ROBERT CUTAJAR:  Se nagħmilha ftit tal-avukat tax-xitan imma hawnhekk qed niddiskutu; taħseb li nkunu qegħdin nimxu ‘l quddiem jekk xi ħadd f’pajjiżna jikkonsidra li ndaħħlu l-aspett ekonomiku vis-à-vis il-ħajja tal-persuna?  Il-pożizzjoni tagħkom din hi?  Taqblu magħha din?
 
IS-SUR JACOB PORTELLI:  Il-pożizzjoni u l-għan tagħna hu li nedukaw u b’hekk li dħalna fuq dan il-punt ukoll.  La jien, la l-membri li qegħdin fl-eżekuttiv u lanqas l-istudenti tal-liġi ma nistgħu ngħidu iva jew le.  Aħna għamilna survey u ħadna l-opinjoni tal-istudenti imma b’daqshekk ma nistgħux ngħidu for a certain fact that that is the position we have to take.  Għalhekk pożizzjoni ċara m’hemmx.  Li għamilna hu li edukajna sal-limiti tagħna u wrejna x’inhuma l-proposti tagħna bħala għaqda.  Bħala Jacob Portelli jien ma naqbilx żgur.  Għalfejn għandek iddaħħal il-punt ekonomiku fuq il-ħajja!?  Imma nerġa’ ngħid dak li għedt ftit ilu u ċjoè li jekk verament irridu nedukaw, mela rridu naħsbu f’kull ħaġa.  Qatt ma tista’ tgħid persuna x’tista’ taħseb, so if we are actually speaking about it now, qabel ma ndaħħlu dan il-kunċett, ejjew inħarsu lejn kollox ħalli ma jkollniex problemi fil-futur.  Grazzi.

THE CHAIRPERSON:  Ma nafx jekk iniex żbaljat imma semmejt kollox minbarra l-punt legali.  Il-punt legali, l-għalfa tiegħu x’ħin titlaq biex tibda l-kapitlu huwa d-dritt fundamentali u dan imur lil hinn mill-manmade laws.  Jiena ma jidhirlix li dan il-fatt ġie spjegat fid-dokument tagħkom.  Id-dritt fundamenti tal-bniedem għall-ħajja ma jfissirx li inti għandek dritt għall-ewtanasja.  Din hija sentenza waħda imma ssib pataflun ta’ informazzjoni fuqha.  U minn dak l-aspett dan ir-rapport inħossu li seta’ kien aħjar.

ONOR. PAULA MIFSUD BONNICI:  Ir-raison d’ètre tagħkom kien dak li fl-eventwalità li tidħol din il-liġi, intom tixtiequ li dawn il-konsiderazzjonijiet li semmejtu jiġu nklużi fil-liġi.  Qiegħda nifhem tajjeb?  Mingħajr ma nidħlu fuq jekk intom personalment taqblux jew le mal-ewtanasja, - persważa li kull wieħed u waħda minnkom għandu l-opinjoni tiegħu – jiena naħseb li d-dokument tagħkom huwa bbażat fuq x’tixtiequ taraw fil-liġi fl-eventwalità li dan il-Parlament jiddeċiedi li jdaħħal il-liġi tal-ewtanasja.  Apparti li personalment ma naqbilx mal-ewtanasja, fil-proposti li qegħdin tagħmlu nħoss li hemm diskriminazzjoni, fis-sens li trattajtu l-persuna li tixtieq tagħmel l-ewtanasja abbażi tal-fatt li din għandha l-fakultà li tiddeċiedi hi li trid tagħmel l-ewtanasja.  U allura l-istess liġi tista’ tkun diskriminatorja fil-konfront ta’ dawk in-nies li ma jistgħux jieħdu tali deċiżjoni.  Allura persuna li mhijiex fi stat mentali li tiddeċiedi għaliha nnifisha, għandu jkollha d-dritt li tiddeċiedi li twettaq l-ewtanasja?  Fuq din il-biċċa ma jidhirx li dħaltu fiha.  

L-argument l-ieħor hu x’jiġri f’każ li jien illum qiegħda ngħid li ma rridx l-ewtanasja imma ‘l quddiem nista’ nasal f’ċirkostanza fejn ma nistax niddeċiedi aktar għaliha nnifsi imma fil-verità li kieku kelli ċ-ċans li niddeċiedi, kont nagħżel li nwettaq l-ewtanasja.  Jew inkella bil-kontra.  Mela jiena llum qiegħda ngħid li ma nixtieqx nagħmel użu mill-ewtanasja imma nista’ niġi f’pożizzjoni li kieku kelli l-fakultà li niddeċiedi, inkun irrid nagħmilha.  Allura ma taħsbux li l-liġi minnha nnifisha tista’ tkun diskriminatorja fil-konfront ta’ dawk li ma jkunux jistgħu jiddeċiedu għalihom infushom?

IS-SUR JACOB PORTELLI:  Naħseb li din l-istess bħal tad-donazzjoni tal-organi.  Inti trid tieħu deċiżjoni meta tkun ħaj għax imbagħad, ladarba tmut ma tkunx tista’ tieħu deċiżjoni.  U kien għalhekk li waħda mill-proposti tagħna kienet dik li jkun hemm il-living will u li jkun hemm perjodu li fih wieħed jista’ jibdel l-opinjoni tiegħu.  Inti għalhekk qiegħda tirriferi?  Jekk tieħu deċiżjoni llum tista’ taqbad u tniżżilha fil-living will tiegħek imma jekk within two weeks time jew wara aktar żmien tkun trid tbiddel dik ix-xewqa, inti tkun tista’ tbiddilha.  Ma nafx jekk fhimtx sew il-mistoqsija tiegħek. 

ONOR. PAULA MIFSUD BONNICI:  Mhux se nidħol fit-teknikalià imma ma rajtx li fil-proposti tagħkom ...  Jiena kontra l-ewtanasja u ma nixtieqx nara liġi favur l-ewtanasja imma liġi li tippermetti l-ewtanasja għal dawk il-persuni li juru din ix-xewqa tista’ tkun diskriminatorja fil-konfront ta’ dawk in-nies li ma jistgħux jagħmlu dik l-għażla.  Ma nafx jekk intom iddiskutejtux dan il-punt.  

IS-SUR JACOB PORTELLI:  Fil-fatt dan kien wieħed minn dawk il-punti li ma ġiex diskuss.  Aħna tkellimna fuq ħafna affarijiet u ħriġna b’dan id-dokument ta’ 100 paġna imma hemm ħafna aktar x’nistgħu nżidu.  Ovvjament l-istudju tagħna jista’ jiġi supplemented ma’ studji oħrajn u jkompli jibni fuqu.  We only scratched the surface with euthanasia and with this document.  Aħna milli stajna għamilna u hopefull issa jkun hemm min ikun jista’ jkompli jibni fuq dan l-istudju biex kollha nibnu fuq xulxin.  Pereżempju waħda mill-affarijiet li għamilna kien li rajna the comparative aspect biex nibnu fuq dak li diġà jeżisti.  Naturalment naqbel li aħna ma rajniex kollox, però naħseb li pprovajna nedukaw ftit fuq l-ewtanasja.  

ONOR. ETIENNE GRECH:  L-ewwel nett nixtieq ngħidilkom prosit ta’ dan id-dokument li ħejjejtu, li żgur ħadilkom ħafna mill-ħin tagħkom, l-aktar bħalissa li qegħdin tagħmlu l-eżamijiet.  Ikolli nammetti li ma kellix ċans naqrah kollu imma kif ikolli daqsxejn ħin beħsibni nanalizzah aktar fil-fond.  Ma nafx jekk f’dan id-dokument inkludejtux punt partikolari li jiġi allaċjat ħafna mal-ewtanasja.  Personalment ma naqbilx mal-ewtanasja imma hemm affarijiet li jmorru ma’ dan is-suġġett li kważi kważi aktar għandna niffokaw fuqhom milli fuq l-ewtanasja per se, fosthom il-kunsens tal-pazjent.  X’tip ta’ kunsens għandu jkollu l-pazjent?  Jekk pazjent ma jkunx luċidu min se jieħu deċiżjoni għalih?  Hu bilfors irid jeħodha d-deċiżjoni jew inkella jistgħu jeħduha għalih il-qraba tiegħu?  Ma jidhirlix li rajt xi riferenza fid-dokument tagħkom għaIl-living will jew għall-advanced directive.  

Kellkom ukoll kapitlu li jitratta d-definizzjoni tal-ewtanasja.  Issa mill-ftit riċerka li għamilt jien jidher li din id-definizzjoni tvarja ħafna minn pajjiż għal pajjiż u tvarja wkoll anke fl-istess pajjiż.  Fil-fatt aħna stess hawnhekk rajna diversi preżentazzjonijiet minn diversi mistiedna li kellhom definizzjonijiet differenti minn xulxin.  Kellek lil min semma l-volontary euthanasia, non-volontary euthanasia, refusing and stopping or withdrawing medical treatment, li hemm min jgħidlek li mhijiex ewtanasja u hemm min jgħidlek li din ukoll tifforma parti mill-ewtanasja.  Id-definizzjonijiet tal-ewtanasja tagħkom fuqhiex ibbażajtuhom l-aktar?  Ħadtu ta’ xi pajjiż partikolari?  

IS-SINJORINA LARA ATTARD:  Aħna dħalna fl-NHS li huwa sit Ingliż u wżajna d-definizzjoni tagħhom.  Imma mbagħad kellimna lil Psikologu Anthony Zahra li għenna nirfinaw din id-definizzjoni.  Aħna konxji li m’hemmx definizzjoni waħda u fil-fatt f’waħda mill-proposti tagħna għedna li jrid ikun hemm definizzjoni waħda għall-ewtanasja fil-liġi ħalli ma jkunx hemm abbuż.  It-tieni mistoqsija tiegħek kienet fuq il-kunsens. L-ewwel nett hemm sezzjoni fuq l-etika li titkellem dwar l-affarijiet li għandek bżonn biex tirrifjuta t-trattament u biex tieħu t-trattament.  U aħna għedna li dawn ir-rekwiżiti għandhom ikunu through out, kif qal ukoll l-Onor. Farrugia.  U wieħed mir-rekwiżiti hija proprju l-kunsens.

Fil-proposti tagħna għedna li bilfors irid ikollok il-kunsens tal-pazjent.  Aħna assolutament ma naqblux mal-involuntary euthanasia u semmejna kemm-il darba l-kunsens.  Bħala għaqda naqblu mija fil-mija li jekk xi darba għad tiġi introdotta l-ewtanasja f’pajjiżna, il-kunsens għandu jkun wieħed mill-pilastri li fuqu tkun ibbażata din il-liġi.  (Interruzzjonijiet)  Fil-fatt f’waħda mill-proposti tagħna semmejna l-living will, li bħalissa sfortunatament m’għandux saħħa legali.  Fil-fehma tagħna jekk inti bħalissa tgħid li jekk ‘il quddiem nispiċċa paralizzat inkun irrid intemm ħajti, dik nista’ nniżżilha fil-living will tiegħi.  

ONOR. CLIFTON GRIMA:  L-ewwel nett nixtieq ngħidilkom prosit tal-ħin li ħadtu biex għamiltu dan id-dokument.  Min-naħa tiegħi se nagħmel ftit kritika kostruttiva u se nagħmel ukoll mistoqsija.  L-ewwel ħaġa dejjem żommu f’moħħkom bħala studenti tal-liġi li mhux dak kollu li huwa legali huwa ġust u mhux dak kollu li huwa ġust huwa dejjem legali.  Għada pitgħada, meta jkollkom il-professjoni tagħkom, nissuġġerixxi li dejjem tħarsu lejn il-kuxjenza tagħkom għax jekk ma toperawx skont il-kuxjenza tagħkom, iċ-chances huma li meta tmiddu raskom fuq l-imħadda ma torqdux komdi. Dejjem aħsbu fuq x’inhuma prinċipji bażiċi tal-Kostituzzjoni ta’ pajjiżna.  Tgħiduli l-kostituzzjonijiet tal-Ewropa kollha għandhom ħafna prinċipji bażiċi komuni imma intom dejjem ħarsu lejn x’inhu d-dritt tal-ħajja.  Issa se nagħmlilkom mistoqsija. 

Intom għamiltu referenza għall-fatt li wieħed irid ikollu l-fakultà meta jieħu d-deċiżjoni.  Mela hawnhekk ilkoll kemm aħna għandna l-fakultà li nieħdu deċiżjoni llum, tajba jew ħażina, imma jekk nieħdu deċiżjoni llum u għada niġu f’sitwazzjoni fejn għalkemm moħħna jkun għadu funzjonabbli u nkunu rridu nbiddlu dik id-deċiżjoni imma ma nkunux nistgħu nikkomunikaw, x’jiġri f’dak il-każ!?  X’se nagħmlu?  U dik hija xi ħaġa li tridu żżommu f’moħħkom.  Għalkemm aħna, speċjalment l-avukati, għandna t-tendenza li nipprovaw naħsbu għal kollox, hemm ċerti sitwazzjonijiet li m’hemmx soluzzjoni għalihom u din tal-komunikazzjoni żgur li hija waħda minnhom.  Inti qatt ma tista’ tgħid kif se tkun għada u jekk hux se tkun kapaċi tikkomunika jew le.  Mela allura rridu noqogħdu attenti meta nitkellmu.  Jien ħadt pjaċir bil-proposti tagħkom.  Suġġeriment żgħir li nista’ nagħtikom hu li meta toħorġu b’dawn il-policies iddaħħlu aktar il-ħsibijiet tagħkom.  U żommu f’moħħkom dan il-każ ta’ persuna li tieħu deċiżjoni llum u għada pitgħada jiġrilha xi ħaġa u tkun għadha b’moħħha funzjonabbli imma ma tkunx tista’ tikkomunika, din x’se tagħmel?  

IS-SINJORINA LARA ATTARD:  Din il-mistoqsija ħsibna fiha imma hija xi ħaġa li lanqas it-tobba ma jafu jagħtu risposta għaliha, aħseb u ara aħna bħala studenti.  Ovvjament aħna nixtiequ nkunu nafu x’jaħsbu n-nies hemm barra.

ONOR. CLIFTON GRIMA:  Tridu wkoll tgħinu lit-tobba.   

[bookmark: _GoBack]IS-SINJORINA LARA ATTARD:  Fil-fatt jekk tfittxu fl-aħħar 20 paġna tas-survey li għamilna ssibu din il-mistoqsija; ‘Jekk tasal f’każ li ma tkunx tista’ tieħu deċiżjoni, lil min tixtieq li jieħu deċiżjoni għalik?’  U l-maġġor parti qalu li jixtiequ li jkunu huma biss li jieħdu tali deċiżjoni imma kien hemm oħrajn li qalu li huma lesti li jħallu f’idejn it-tfal tagħhom jew f’idejn ir-raġel tagħhom biex jieħdu d-deċiżjoni għalihom.  Ma tistax tgħid mija fil-mija li r-raġel se jieħu d-deċiżjoni li tixtieq inti imma jgħidu li dik hija l-aktar ħaġa viċina għas-soluzzjoni tal-problema tagħhom. 
IS-SUR JACOB PORTELLI:  Xtaqt ngħid xi ħaġa fuq dak li ntqal dwar l-opinjoni personali tagħna.  Jiena naqbel ħafna ma’ dan il-punt u fil-fatt ħafna drabi nkunu qegħdin f’meeting u ngħid kemm nixtieq nagħti l-opinjoni tiegħi u nagħti l-opinjoni tiegħi.  Imma bħala President tal-għaqda nħoss li għalkemm għandi ndaħħal l-opinjoni tiegħi u tal-membri tal-għaqda, ma jkunx ġust li jekk aħna qed nirrappreżentaw lil kulħadd ngħidu iva jew le għax hemm ħafna variables oħrajn.  Fuq din l-issue tal-ewtanasja ma naħsibx li stajna nirrappreżentaw l-istudenti kollha, kemm dawk tal-liġi kif ukoll dawk inġenerali.  Għalhekk ħadna din id-deċiżjoni u għedna ejjew nedukaw safejn nafu aħna u nkomplu nibnu fuq dak li diġà hemm.  U jalla mbagħad ħaddieħor ikompli jibni fuq dak li għamilna. 

Pereżempju issa li nafu li hemm din il-biċċa rridu nirranġawha u nkomplu nanalizzaw u mmexxu minn hemmhekk.  Jiena naqbel miegħek li fl-aħħar mill-aħħar irridu ndaħħlu l-opinjoni tagħna, però biex nirrappreżentaw lil kulħadd huwa diffiċli li taqbad u tgħid li taqbel jew li ma taqbilx magħha.  Jien ma nistax nasal f’dak il-punt li ngħid hekk. 

THE CHAIRPERSON:  Min-naħa tiegħi nirringrazzjakom for thinking outside the box u napprezza l-ħila tagħkom u l-fehmiet li qsamtu magħna.  Nawguralkom kull suċċess bħala studenti biex għada pitgħada tilħqu dak li tixtiequ intom.  Grazzi.  Issa nistieden lill-Membri tal-Kunsill Mediku u ċjoè lil Dr Doreen Cassar, lil Dr David Muscat u lis-Sur Philip Borg.  

DR DAVID MUSCAT (Membru fil-Kunsill Mediku):  Sur President, Dr Ilona Debono ma setgħetx tkun preżenti għal din il-laqgħa minħabba li kellha mewt fil-familja.  Preżenti miegħi hawn Dr Doreen Cassar u s-Sur Philip Borg.  Bħala Medical Council ippreparajna statement żgħir li se naqrah malajr.  Dan l-istatment huwa intitolat “Euthanasia – The Medical Council of Malta’s opinion” u jgħid hekk; 

“The remit of the Medical Council is to safeguard the profession and its ethics and patient safety.  Doctors are bound by the Hippocratic Oath and have a duty to protect life.  A quote from the Hippocratic Oath is “I will recognise the special value of human life and never do anything deliberately to provoke the death of any human being”.  Euthanasia has been defined as “a deliberate intention to terminate the life of someone”.  This has been discussed by the Medical Council and its position is “no” for euthanasia.  Palliative care is available.  Suffering is cared for and therefore the Medical Council feels that even in this situation, euthanasia is not an option. 
Evidence has shown that patients have a changing journey of hope throughout their illness, and therefore, their position with regards to euthanasia will be in a state of flux.  Patients and relatives may have divergent issues along this journey but it is the patient who is at his/her most vulnerable and needs to be protected.  The doctor has to manage this process and be loyal to his/her Hippocratic Oath, conscience and patient’s context. 
Prudence is the virtue that guides the doctors’ actions.”.

Dak huwa l-istatement li ħareġ b’mod unanimu mill-Medical Council meta ddiskutejna l-ewtanasja. 

THE CHAIRPERSON:  Qabel xejn nirringrazzjakom ta’ dan l-istatement u issa se niftaħ id-diskussjoni.  Rimarki?  L-Onor. Etienne Grech. 

ONOR. ETIENNE GRECH: Jiena naqbel ma’ din il-pożizzjoni imma xtaqt nagħmlilkom mistoqsija.  Il-Medical Council jimxi skont il-liġijiet tal-pajjiż, allura f’pajjiż ieħor fejn hemm l-ewtanasja, il-pożizzjoni tal-Medical Council ta’ dak il-pajjiż se jkun favur tagħha? 

DR DOREEN CASSAR (Membru fil-Kunsill Mediku):  Il-Medical Council għandu żewġ parametri; irid jirrispetta l-Health Professions Act u l-liġi tal-pajjiż imma mbagħad għandu wkoll il-kodiċi tal-etika tiegħu li hija bbażata fuq filosofija li ġejja minn żmien u li hija ipprovata u evidenzjata.  U kien għalhekk li ħadna dik il-pożizzjoni. 

ONOR. ROBERT CUTAJAR:  Jien kemm ngħid biss li naqbel ma’ dan l-istatement u m’għandi xejn aktar x’inżid.  Grazzi.   

IS-SUR PHILIP BORG (Membru tal-Kunsill Mediku):  Ma nixtieqx nagħmel cross debates fuq il-preżentazzjonijiet li saru qabel imma inzertajt preżenti u għalhekk xtaqt nagħti input żgħir fuq dak li smajt illum, speċjalment fil-każ tal-ġurnalisti.  Xi ħaġa importanti li nixtieq li dan il-Kumitat u kumitati oħrajn ta’ dan il-Parlament jagħtu każ meta jiddiskutu dawn l-affarijiet hu dak li ħafna drabi norbtu mal-fatt li l-ġurnalist huwa obbligat li jwassal il-fatti u li jinforma lin-nies imma mbagħad ninsew li l-ġurnalist qiegħed ukoll jeduka lin-nies bl-aħbar jew bl-istorja li jkun qiegħed iwassal.  Il-ġurnalist ikun qiegħed jagħti promozzjoni lis-suġġett jew lill-att innifsu u jista’ iħajjar lil ħaddieħor jew jagħmilha aktar faċli għal ħaddieħor biex jagħmel dik il-ħaġa. 

Mill-aspett tal-Kunsill Mediku dan is-suġġett studjajnieh u tkellimna wkoll mal-esperti.  Fil-Kunsill għandna nies li għandhom esperjenza kbira, b’mod speċjali it-tobba tal-familja jafu eżattament ma’ liema każi jħabbtu wiċċhom magħhom.  Bħala layperson waħda mill-affarijiet li tinkwetani hija n-natura tar-riperkussjonijiet li jkun hemm għaliex veru għandek relazzjoni bejn it-tabib u l-pazjent u hemm ukoll il-fiduċja bejniethom, però it-tabib irid iqis il-kuntest kollu.  Fil-fatt Dr David Muscat tkellem dwar il-kuntest tal-familja u mhux biss fuq id-dinjità tal-bniedem u affarijiet bħal dawn. Pereżempju smajna hawnhekk lill-istudenti tal-liġi jitkellmu u ma rridx nagħmel ġudizzju fuqhom imma naħseb li hija xi ħaġa tal-biża’ li jkollok ġenerazzjoni li tiela’ li qiegħda tħares lejn l-ewtanasja bħala xi ħaġa li diġà hija reali f’pajjiżna u li allura rridu naraw biss kif se nirregolawha u min għandu jieħu d-deċiżjoni fuqha! 

Intom b’mod sapjenti ħafna tkellimtu dwar il-fatt li dawn huma affarijiet fejn wieħed irid iqis li għada pitgħada dak li jkun jista’ jibdel l-opinjoni tiegħu.  Mela aħna se ninvestu f’liġi biex xi ħadd ta’ 23 sena, li jaf li n-nannu tiegħu miet bil-marda tal-kanċer, ikun jista’ jibda jipprepara minn issa biex meta jiġi f’dik is-sitwazzjoni ma jħalluhx jgħix aktar imma joqtluh.  Il-fatt innifsu li jkun hemm liġi simili tista’ tħajjar lil min jasal għal dawn id-deċiżjonijiet minn kmieni mhux għax qiegħed f’ċirkostanza partikolari bħalissa imma għax ikun qed jara lil xi ħadd mill-qraba tiegħu qed imutu u li huma helpless.  Bħala Kunsill aħna favur il-ħajja b’kull mezz għax jekk se nibdew nagħtu l-possibbiltà lil dak li jkun sabiex jiddeċiedi meta u kif joqtol lilu nnifsu bl-assistenza ta’ xi ħadd, – fl-aħħar mill-aħħar xorta qtil jiġi dan – mela allura se nkunu qegħdin ngħidu li s-servizzi soċjali u s-servizzi mediċi kollha huma kważi kważi inutli għax sooner or later kulħadd irid jasal għal dak il-mument!  Din mhijiex l-istess ħaġa bħal meta qed tgħid li trid tagħti l-organi tiegħek la tmut.  F’dak il-każ tista’ tgħid li meta l-Bambin isejjaħli araw x’hemm tajjeb minni u ħuduh biex tagħmlu xi ħaġa tajba.  Fil-każ tal-ewtanasja qed ngħid li mhux meta l-Bambin isejjaħli imma li rrid nitlaq qabel!   

THE CHAIRPERSON: Sur Borg, grazzi tal-intervent tiegħek.  Insejjaħ lil Dr Doreen Cassar.  

DR DOREEN CASSAR:  Nixtieq nagħmel enfasi fuq dak li ntqal min-naħa tal-Medical Council u b’riflessjoni ta’ dak li smajna kemm ilna hawnhekk.  Hawnhekk qiegħda nirriferi għall-prinċipju tal-konsegwenza.  Li għadhom kif qalu l-istudenti tal-liġi huwa fatt li qed jiġri fl-Ewropa, fl-Amerika u fid-dinja ċivilizzata, jiġifieri ma qalu xejn ġdid li ma kontx naf.  Dak li ngħidulu l-governanza fis-sistemi tas-saħħa qed iġiegħel lin-nies fil-professjoni sabiex jaħsbu wkoll fuq l-economic basis u għalhekk nifhem minn fejn ġabu dan l-argument.  

Però irridu noqogħdu attenti fuq il-prinċipju tal-konsegwenza għax id-deċiżjonijiet li jieħu dan il-Parlament jista’ ifisser li dan il-pajjiż jibda nieżel f’dik li fil-mediċina u fl-etika nsejħulha the slippery slope!  U l-Medical Council ħa din id-deċiżjoni fuq dan il-binarju wkoll.  Aħna qed ngħidu li mhux biss irridu nipproteġu l-ħajja imma rridu nkunu wkoll konxji mill-prinċipju tal-konsegwenza li jgħallimna li jista’ ikun li ċerti deċiżjonijiet jaqbduna fuq l-islippery slope.  U għalhekk il-virtù tal-prudenza hija dik li ssalvana.  Aħna nixtiequ li dan il-Kumitat jeħodha din inkonsiderazzjoni.  

IS-SUR PHILIP BORG: Aħna sempliċement nixtiequ li bħalma kien fil-każ tal-preżentazzjoni li għamilna fuq il-MAP, fejn tajna l-pożizzjoni tagħna u nsistejna fuq il-kuxjenza tat-tabib ...  (Interruzzjonijiet)  

DR DOREEN CASSAR:  Fuq il-MAP aħna tajna l-pożizzjoni tagħna imma din ma ġietx stmata!

IS-SUR PHILIP BORG:  Aħna xtaqna nżidu wkoll li f’dan il-każ, tkun xi tkun il-proposta li dan il-Kumitat se jagħti lill-Parlament, issir insistenza kemm jista’ ikun dwar ir-rispett lejn il-kuxjenza tat-tabib li jkun qiegħed jikkura lill-pazjent.  Ir-rispett lejn il-kuxjenza tiegħu għandha tibqa’ hemm dejjem.  Id-darba l-oħra għednieha u se nibqgħu ninsistu fuqha anke din id-darba anke jekk il-Plenarja ma taċċettahiex;  il-pożizzjoni tagħna hija dik!  

ONOR. ROBERT CUTAJAR:  Peress li din hija l-aħħar darba li se nkunu qegħdin niddiskutu dan is-suġġett, jiena xtaqt nagħmel il-pożizzjoni tiegħi on record, u din se nagħmilha kemm bħala Membru ta’ dan il-Kumitat u kemm f’isem l-Oppożizzjoni. Fejn jidħol il-valur tal-ħajja m’hemmx kompromessi.  Fil-fatt ftit tal-ġranet ilu l-Kap tal-Oppożizzjoni għamel l-istess pożizzjoni.  Jien nemmen li mill-konċepiment sa tmiem il-ħajja m’għandu jkun hemm ħadd, fl-ebda ċirkostanza, li jintervjeni jew jassisti biex itemm il-ħajja.  Għaldaqstant qed nagħmilha ċara li jien kontra l-ewtanasja u dan qed nagħmlu b’rispett lejn il-valur tal-ħajja.  Jien nixtieq nirreġistra dan il-ħsieb tiegħi u ċjoè li jien kontra l-ewtanasja.  Grazzi.

THE CHAIRPERSON:  Nirringrazzja lil kull min ħa sehem f’dawn il-ħames laqgħat li għamilna niddiskutu dan is-suġġett.  Għalija din kienet opportunità li flimkien magħkom għalaqna dan is-suġġett.  U bħala Kunsill intom tagħtu s-sehem tagħkom b’mod sħiħ fuq dawn l-issues soċjali, familjari u ta’ saħħa li nqajmu minn żmien għal żmien f’dan il-Kumitat.  Matul din is-sena ħarisna lejn ħafna suġġetti li kienu kontroversjali u ta’ importanza.  Nifhem li hemm bżonn li nħarsu l-valuri b’kull mezz possibbli u ladarba l-Onor. Cutajar għamel spunt politiku, se ngħid min-naħa tiegħi l-pożizzjoni tal-Gvern.  Il-Gvern kontra l-ewtanasja u din kont iddikjarajtha fil-bidu nett, bħalma aħna kontra l-abort ukoll. 

Għaldaqstant nixtieq nirringrazzja lil sħabi Membri hawnhekk u nixtieq nirringrazzja wkoll lit-tliet persuni tal-istaff li b’dedikazzjoni mhux biss jistiednu lill-mistednin għal dawn il-laqgħat imma jħejju wkoll ir-rapporti li dan il-Kumitat joħroġ minn żmien għal żmien.  Rigward ir-rimarka li għaddejtu bħala Kunsill Mediku nixtieq ngħidilkom li ma kienx nuqqas ta’ dan il-Kumitat li r-rakkmandazzjonijiet li għamiltu fuq il-MAP ma ġewx attwati.  Nirringrazzjakom.

DR DOREEN CASSAR:  Nirringrazzjawkom tax-xogħol kollu tagħmlu.  Grazzi.

Fid-8:49 p.m. il-Kumitat aġġorna għal data u b’aġenda li kellha tiġi komunikata aktar tard.

